
OUDDSAAKK 

A UNNSÂʹTTEM VUÕIGGÂDVUÕĐID (IP,  
”intellectual property”) kuõskki lääʹjjšiõttummuž âʹnne määŋgmåkksaž 
vuõiggâdvuõttsueʹrǧǧen. Tõn tåʹbdde hueʹneld nuʹtt alggmeer ǥu še 
vaʹstteemvuõđâst åårrai veʹrǧǧneeʹǩǩ. IP-vuõiggâdvuõttriâžldõõǥǥ 

oouʹdummuž hoiʹddjeei veʹrǧǧniiʹǩǩid alggmeerai suejjan rajjum vuõiggâdvuõttraamm lij 
še täujja jââkkas. Kuuitâǥ IP- vuõiggâdvuõđ liâ kõskksaž roolâst, ko ooʒʒât čåuddmõõžžid 
alggmeerai vuâđđtõllum vuõiggâdvuõđlaž vuârddmõõžži tieuʹddem diõtt. Täid taarbid 
vaʹstteem diõtt čõõđte tâʹvv vuuʹd alggmeerai kulttuur kuõskki IP-vuõiggâdvuõđid 
ǩiõttʼtõõlli haʹŋǩǩõõzz eeʹjj 2022 ääiʹj.

Haʹŋǩǩõõzz väʹlddčõõđteeʹjen tååimai Sääʹm škooultemkõõskõs (SAKK) da 
haʹŋǩǩõõzz čõõđte õhttsažtuâjast Sääʹmtiiʹǧǧin da Mättʼtõs- da kulttuurministeriain, 
kååʹtt leäi haʹŋǩǩõõzz vaʹsttõsministeria. Sääʹmteʹǧǧ uuʹdi haʹŋǩǩõõzz ääiʹj tuejjeeʹjid 
vuäʹppõõzzid da vuäinlmid siiskõõzzâst, kååʹtt kuõski sääʹmkulttuur. Haʹŋǩǩõõzz tååimaid 
čõõđte tõõzz šiõttuum ohjjeemjoouk vuäʹpstõõzzâst da õhttsažtuâjast di koordinââʹsteeʹl 
Bareeʹnc euroaarktlaž vuuʹd IP-äʹšštobddji- da jeeʹres õhttsažtuâjjkuõʹmivuiʹm. Haʹŋǩǩõõzz 
tuejjeeʹjen da tän škooultemaunnâz raajjʼjen vaʹlljee aunnsâʹttem vuõiggâdvuõđi äʹšštobddi, 
OTT, VTM Tuomas Mattila, di sääʹmǩiõtt-tuâjai lehtoor, näggtõsǩeʹrjjtuʹtǩǩeei Pasi 
Jaakonaho Sääʹm škooultemkõõskõõzzâst. Raajji mainstõʹtte haʹŋǩǩõõzz õhttvuõđâst nuʹtt 
kuâhttlo sääʹm kulttuurääʹrb tobddi di ääʹšš tobddi äʹšštobddjid. Haʹŋǩǩõõzz lopp-puäđõssân 
valmštõõvvâm škooultemaaunâs tuärjjad nuʹtt IP-äʹšštobddji ǥu še sääʹmčeäppõsniiʹǩǩi, 
vuõss-sââʹjest nuõrr tuejjeeʹji, di puki äʹrbbvuõđlaž jieʹllemvuõʹjjin älšmõõvvâm oummi 
škooultõõzz.

Äʹrbbvuõđlaž kulttuur kuõskki IP-vuõiggâdvuõđlaž kõõččmõõžž liâ siõmmna 
jeeʹresnallšeeʹm ǩidd ååreeʹl tõʹst, täʹrǩstâʹlle-a ääʹšš õõut oummu avi ceâlai õutstõõzz 

vueiʹnnemkuuʹlmest. Ǩiõtt-tuâjjtuejjeei, leuʹddjeei, maainâsmainsteei, kulttuur 
paarâst toiʹmmjeei põõrǥâsneeʹǩǩ da jeeʹres tuejjeei vueiʹtte suejjeed jiijjâz 
tuâjai puäđõõzzid, tõʹst koʹst õutstõõzz vueiʹnnemkuuʹlmest suej taarbâst 
pâjjne pukid õhttsa elemeeʹnt. Nuuʹbb tääʹzzest äʹrbbvuõđin mainsteʹmmen 
raaj individuaalʼlaž da õhttsallaš tuejjeem kõõskâst ij pâi leäkku čuuʹt 
õõutǩeârddsaž meäʹrtõõllâd. Aunnsest lij põrggum väʹldded lokku täid jeeʹres 
vueiʹnnemkuuʹlmid da tõi kõskksaž vuârrvaikktõõzzid.

Haʹŋǩǩõõzzâst lij leämmaž kõõččmõš še raajid râstldeei õhttsažtuâj 
taarbâst. Säʹmmlai Lääʹddjânnam, Ruõcc da Taar vuâđđlääʹjjest suejjuum 
ǩiõlʼlaž da kulttuurlaž vuõiggâdvuõđi teâuddjummuš lij vääžnai. Vuõiggâdvuõđi 
teâuddjummuš ooudald IP-vuõiggâdvuõđid kuõskki silttõõzz da vueʹǩǩ-kartt lij 
vuäǯǯamnalla kuuitâǥ Lääʹddjânnam, Ruõcc da Taar sääʹmvuuʹdest (Sääʹmm). 
Škooultemaaunâs lij valmštum Lääʹddjânnam Bareeʹnc euroaarktlaž suåvtõõzz 
saaǥǥjååʹđtempââʹj (2021 – 2023) prograamm pieʹǩǩen.

Tåimmsueʹrǧǧraajid da valdiai raajid râstldeei dialoog lââʹzzteeʹl 
oouʹdee õhttsaž tåimmamnaaʹli hämmnummuž. Haʹŋǩǩõs tuärjjad da lââʹzzat 
kohereʹnttvuõđ, ǩiõrddâmvuõđ da oudlkâʹsttemvuõđ õhttsaž kõõččmõõžžin 
tõʹnt, ko kõõččmõõžžid ǩiõttʼtâʹlle da tõi koordinâsttmõõžž pueʹree õhttsažtuâj 
lââʹzzteeʹl še tâʹvv vuälladvuõđ pirrsest. Vuâmmšõõzz ǩiddummuš suej 
ooudâsviikkmõʹšše lââʹzzat alggmeerai naʹddjemvuõđ jiijjâz preeddnid da 
šõddâd ođđ puõlvvõõǥǥ, ǩeäin liâ vueiʹtlvažvuõđ saʹtssjed kulttuur seillmõʹšše da 
ooudâsviikkmõʹšše naaʹlin, kååʹtt äuʹǩǩad ceâlai meer da seämma ääiʹj tåimmai 
IP-vuõiggâdvuõttriâžldõõǥǥ pieʹǩǩen ij-ǥa tõn åålǥpeäʹlnn.

Anna Vuopala 
halltõsduumšeǩ
Mättʼtõs- da kulttuurministeria
Kulttuur- da čeäppõspolitiikk juâǥǥas 
Raajjivuõiggâdvuõđ da audiovisuaalʼlaž 
kulttuur vaʹsttõsvuʹvdd

Janne Näkkäläjärvi
oouʹdeemjååʹđteei
Sääʹm škooultemkõõskõs

SÄʹMMLAIN LIJ JIIJJÂZ 
HISTORIA, ǨIÕLL, KULTTUUR, 
JIEʹLLEMVUEʹJJ, JIEʹLLEMNÄÄʹLL 
DA IDENTITEʹTT 

S ÄÄʹMTEʹǦǦ STÄÄN PUK TOIʹMMJUMMŠEʹSTES 
sääʹmǩiõl, kulttuur da sääʹmjieʹllemvuõʹjji jieʹllemviõkksažvuõđ, 
âânn huõl säʹmmlai jieʹllemvueiʹtlvažvuõđi pueʹrummšest 
tääʹsspeällsânji ceâlai säʹmmlai dommvuuʹdest di oouʹdad säʹmmlai 

ǩiõlʼlaž da kulttuurlaž vuõiggâdvuõđi teâuddjummuž še säʹmmlai dommvuuʹd 
åålǥpeäʹlnn. Sääʹmteeʹǧǧ vääžnmõs tuâjj lij čõõđted säʹmmlaid vuâđđlääʹjjest 
staanuum kulttuurjiõččvaaldâšm di staanâd sääʹm alggmeerkulttuur seillmõõžž 
da ooudâsviikkmõõžž.

Ko mainstet sääʹm kulttuurääʹrbest, fiʹttõõzzid mâʹt-a “kulttuur” da 
“äʹrbb” õõlǥči meäʹrtõõllâd säʹmmlai jiijjâz fiʹttjõõzz, äärvai da maaiʹlmǩiõččâm 
meâldlânji. Ouddmiârkkân aunnsâʹttem da aunnsallaš kulttuurääʹrb juâkkmõš 
jeeʹresnallšem kuʹsǩǩen ålggnâtt säʹmmlai jiijjâz fiʹttõõzz. Nuʹvddem jeärtõõzz 
aunnsâʹttem da aunnsallaš kulttuurärbba vuäitt tuejjeed, leša säʹmmlai 
määinai meâldlânji. “Gulahallan luondduin”, leʹbe silttõs saǥstõõllâd luâđain, 
miârkkšââvv tõn, što ǥu vuäinn luâđast šõddi muttâz, leʹbe veǯǯ luâđast aunnâz, 
tâʹl vuâmmaš luâđ jiõččvuõđid. Aunnsâʹttem da aunnsallaš ääʹrb ij vueiʹt räʹtǩǩed 
kueiʹmsteez tõʹnt, ǥu tõk õhttnâʹvve da vaikkte kueiʹmeez.

Tuomas Aslak Juuso  
leʹbe
Gáijjot Ánte Issáha Duommá
Sääʹmteeʹǧǧ saaǥǥjååʹđteei 

SÄʹMMLA 

L IÂ ÕHTT MEER, AARKTLAŽ ALGGMEER, KOON 
äʹrbbvuõđlaž jeälstemvuuʹd, Sääʹmjânnam liâ Taar, Ruõcc, 
Lääʹddjânnam da Ruõšš raaj juâkkam neellj vuässa. Säʹmmla 
liâ jeeʹres laʹsǩǩeemnaaʹli mieʹldd 75 000 – 100 000 ooumžed. 

Säʹmmlai ânnʼjõž dommvuʹvdd (sääʹmvuʹvdd) lij kaart mieʹldd Taar, Ruõcc da 
Lääʹddjânnam tâʹvv-vueʹzzin di Kuâlõõǥǥ njarggjânnmest Ruõššâst. Arvvlâʹstte, 
što Lääʹddjânnmest pâʹjjel 60 % säʹmmlain jeälste dommvuuʹd åålǥpeäʹlnn. Eeʹjj 
2019 Statistikk-kõõskõõzz mieʹldd šuurmõs sääʹmkåʹdd leäi Oulu, de mâŋŋa 
leʹjje jäʹrjstõõzzâst šorradvuõđ mieʹldd Aanar, Ruäʹvnjargg, Uccjokk da Heʹlssen.

SÄʹMMLAIN LIÂ 

Å ÅUʹC ǨIÕLLJOOUK: SAUJJSÄÄʹM-, 
uuʹmesääʹm-, piiddâmsääʹm-, juuʹlevsääʹm-, 
tâʹvvsääʹm-, aanarsääʹm-, nuõrttsääʹm-, 
ǩiʹlddsääʹm- da tââʹrjsääʹmǩiõl. Lââʹssen 

äʹǩǩelsääʹmǩiõl mainste veâl 2000-lååǥǥ alggpeäʹlnn. 
Tâʹvvsääʹmǩiõl mainsteei liâ jeänmõssân da tâʹvvsääʹmǩiõl 
mainsteeʹji vuʹvdd kätt še šuurmõs vueʹzz sääʹmvuuʹdest.

Säʹmmlai ǩiõlʼlaž vuõiggâdvuõđ liâ staanum jeeʹres 
laaʹjjivuiʹm Lääʹddjânnmest. Sääʹmǩiõll-lääʹjj mieʹrren lij  
”vueʹzzstes staanâd vuâđđlääʹjjest šiõttuum säʹmmlai 
vuõiggâdvuõđ âʹlnn ââʹnned da oouʹdeed jiijjâz ǩiõl da kulttuur”. 
Puk sää'mkiõl liâ meä'rtõllum vaarrvuâllsõ'žžen kiõllân.

Sääʹmǩiõll-lääʹjj teâuddjummšest šuurmõs vaʹǯǯtõõzz 
õhttne veʹrǧǧniiʹǩǩi rââʹžžes lääʹjj tiuʹddepiijjmõʹšše. Ǩiõlʼlaž 
vuõiggâdvuõđi teâuddjummša vaikkat še vaiggâdvuõtt vueiʹtted 
paʹlǩǩeed sääʹmǩiõllsaž tuâjjlažkååʹdd jeeʹres suõʹrjid. Jeäʹrben 
vääʹnn lij sääʹmǩiõllsaž uʹčteeʹlin, ouddpeâmm tuâjjlažkååʹddest 
da sosiaal- da tiõrvâsvuõtthuâl sueʹrj ämmatniiʹǩǩin. Õhtt vaʹǯǯtõs 
lij vuäǯǯad ǩiõl siltteei håʹt 60 % tuâjjäigga, jõs seämma ooumaž 
vuäitt tuejjeed tiuddäiggsaž tuâj jeeʹres åʹrnn, koʹst jiâ sääʹmǩiõl 
silttõõzz õõlǥât.

SÄʹMMLA LIÂ EUROOPP UNIOON VUUʹD 

O ʹDINAKAI ALGGMEER DA ALGGMEERSÂÂʹJJ  LIJ  RAʹVVJUM LÄÄʹDDJÂNNAM VUÂĐĐLÄÄʹJJEST.  SÄʹMMLA LIÂ 
jeälstam aassâmvuuʹdest ouddâl ânnʼjõž valdiaraaji puättmõõžž. Säʹmmla alggmeeran jiâ kuuitâǥ leäkku mieʹrreei sââʹjest jiijjâz aassâmvuuʹdest.

Säʹmmlai äʹrbbvuõđlaž eeʹǩǩjårrõs lij âânnam seʹst jm. puõcci serddjem da seʹrddem siiʹsǩmääddast reddjânnma ǩieʹssääiǥas nuʹtt sarnnum 
čuõškkpoodd. Ânnʼjõž valdiai raaj liâ tõn äʹrbbvuõđ juʹn mottam da še loopptam.

SÄʹMMLAI ÄʹRBBVUÕĐLA 
JIEʹLLEMVUEʹJJ

L IÂ KUEʹLLŠEELLMÕŠ, NOORRMÕŠ, SÄÄʹMǨIÕTT-TUÂJJ,  
meäccjummuš da puäʒʒhåiddmõš di tõi ânnʼjõž harjjtem nääʹl. Lââʹssem sääʹmǩiõtt-
tuâj liâ mäŋggsa vääžnai aarǥ da piʹrǧǧummuž vueʹss. Obbvuõđstes äʹrbbvuõđlânji 
sääʹmvuuʹdest jeälsteei säʹmmla jeäʹlle luâđast da luâttjårrõõzz mieʹldd. Sääʹm 

luâttjårrõõzzâst liâ kääuʹc eeʹjjpoodd: ǩiđđ, ǩiđđǩieʹss, ǩieʹss, čõhččǩieʹss, čõhčč, čõhččtäʹlvv,  
täʹlvv da ǩiđđtäʹlvv.

Ko leät puättam 2000-lokku, kuuitâǥ šuurab di šuurab vueʹss säʹmmlain tuejjad tuâj jeeʹres ǥu 
äʹrbbvuõđlaž jieʹllemvuõʹjjin. Äʹrbbvuõđlaž säʹmmlai jieʹllemvuõʹjji da jieʹllemnaaʹli juätkkmõš lij 
juätkkjeei teäddõõzzâst modeʹrnn ämmti harjjtem da tääʹssteädd ooccâm kõõskâst. Määŋg säʹmmla liâ 
kuuitâǥ mieʹldd piârrjeez da sooǥǥâz äʹrbbvuõđlaž jieʹllemvuõʹjjin, håʹt väʹlddtuâjj leʹčči jeeʹres åʹrnn. 
Äʹrbbvuõđlaž jieʹllemvuõʹjjin lij jõnn miârktõs sääʹmǩiõli da kulttuur kuõʹddjen.  

SÄʹMMLAI SÂÂʹJJ 

A LGGMEERAN LÄÄʹDDJÂNNMEST  
lij vuâđđlääʹjj 17 §:st. Tõn mieʹldd säʹmmlain lij 
vuõiggâdvuõtt âʹlnn ââʹnned da oouʹdeed jiijjâz 
ǩiõl da kulttuur. 

Vuâđđlääʹjj 121 § mieʹldd säʹmmlain lij dommvuuʹdsteez 
ǩiõlâz da kulttuurâz kuõskki jiõččvaaldâšm.

LÄÄʹDDJÂNNAM LIJ PRIIMMÂM EEʹJJ  2007 UVDDUM  
Õhttõõvvâm meerkooʹddi čõõđtõõzz alggmeerai vuõiggâdvuõđin. Čõõđtõõzz 3 artikla 
mieʹldd alggmeerain lij jiõččmieʹrreemvuõiggâdvuõtt da sij mieʹrree luõvâld poliittlaž 
sââʹjez da oouʹdee luõvâld tällõõzzlaž, sosiaalʼlaž da čuõvtõõzzlaž jeäleez.

Čõõđtõõzz 31 artikla mieʹldd säʹmmlain lij vuõiggâdvuõtt âʹlnn ââʹnned, 
vaaldšed, suõjjled da oouʹdeed kulttuurääʹrbez, äʹrbbvuõtt-teâđaz da äʹrbbvuõđlaž 
kulttuurõlmmõõzzeez di täid õhttneei jiõglvaž jeällmõõžžâz.

Håʹt čõõđtõs ij jiõččines vuâđđad ođđ vuõiggâdvuõđid, âʹlǧǧe tõn 
vuâllaǩeeʹrjteeivaldia tåimmad čõõđtõõzz täävtõõzzi teâuddjem diõtt. Õõutsââʹjest 
Lääʹddjânnam vuâđđlaaʹjjin tät rääjj vuõiggâdvuõđlaž vuâđ täʹrǩstõõllâd säʹmmlai 
vuõiggâdvuõđid nuʹtt õõut ooumžen ǥu še õutstõssân suõjjled da vaaldšed jiijjâs 
aunnsâʹttem kulttuurääʹrb.

TEÂUDDJE-A TÄK KULTTUURLA VUÕIGGÂDVUÕĐ?

SÄÄʹM KULTTUURÄÄʹRB  
lååʹvteʹmes kaauplaž äuʹǩǩen âânnmõš vuõigg 
õhttvuõđtää säʹmmlažvuõʹtte lij risttreeidast täi 
vuõiggâdvuõđivuiʹm. Tõt tuejjad määŋgnallšem 
hääit, mâʹt-a tällõõzzlaž pååʹmeh äʹrbbvuõđ 
harjjteeja di kulttuurlaž eroosio. Tät jåʹttlâtt 
äʹrbbvuõđlaž teâđai, siltteem da äʹrbbvuõđlaž 
õlmmõõzzi läppjummuž, da câgg nääiʹt säʹmmlai 
jiõččmieʹrreemvuõiggâdvuõđ da kulttuurlaž 
vuõiggâdvuõđi teâuddjummuž.

KULTTUURÄÄʹRB KAAUPLAŽ  
äuʹǩǩen âânnmõš õõlǥči šõddâd eettlânji ǩeâllʼjeei 
naaʹlin da tuärjjeed tõn õutstõõzz, koon kõõskâst 
äʹrbbvuõđlaž teâtt da õlmmõõzz liâ hämmõõvvâm. 
Nääiʹt stääʹne tõn, što äʹrbbvuõđi äuʹǩǩen 
õõʹnni ij pâi viiǥǥ meädda õutstõõzz kõõskâst 
hämmõõvvâm aunnsâʹttem äärvaid, peʹce vuäitt 
tõid ââʹnnmen seämma ääiʹj tuärjjeed kulttuurääʹrb 
seillmõõžž še puõʹtti puõlvvõõǥǥid.

AUNNSÂʹTTEM KULTTUURÄÄʹRB 
suejjan ij kuuitâǥ leäkku ni vooʹps nåkam 
lääʹjjšiõttummuš, koʹst äʹrbbvuõđ suejjummuž 
täʹrǩstõõlče tõn âʹlnn õõʹnni da ooudâsviikki 
õutstõõzzi da måtam tuejjeeʹji vueiʹnnemkuuʹlmest. 
Tõʹnt alggmeerai jiijjâz kulttuuʹre ohjjõõvvi 
vuõiggâdvuõđid liâ meeraikõskksânji juʹn 
eeʹǩǩlooʹjji ääiʹj põrggâm tieuʹdded IP-
vuõiggâdvuõđid ââʹneeʹl. 

TÄT ŠKOOULTEMAAUNÂS 

T ÄN AUNSTÕÕZZÂST TÄʹRǨSTÂʹLLE TÕN, MÄʹHTT  
ââʹnteei IP-vuõiggâdvuõđ liâ säʹmmlai aunnsâʹttem kulttuurärbba kuulli 
vuõiggâdvuõđi tieuʹddem diõtt nuʹtt õõut oummu ǥu še õutstõõzzi 
âânnmõõžžâst. Mõõk vueiʹtlvažvuõđ leʹbe vääʹn IP-vuõiggâdvuõđin  

tän ââʹnnem-meäʹrest liâ?

VUÄITT-A AUNNSÂʹTTEM 
VUÕIGGÂDVUÕĐIVUIʹM PUEʹREED VUEʹJJ?

IP-VUÕIGGÂDVUÕĐID KOʹLLE 
raajjivuõiggâdvuõđ, täʹvvermiârk, jânnamtiõđlaž 
alggpueʹttem-meärkkõõzz, pateeʹnt, äukkaivuõttmaall, 
mallvuõiggâdvuõđ da jäärnaǩ-käittmõõžž 
di lääʹǩǩ suåvteʹmes mõõntõõllmõõžžâst 
jieʹllemvueʹǩǩtoiʹmmjummšest. Täi lââʹssen še 
õõʹnnisuejjlaaʹjjin lij miârktõs, ko täʹrǩstâʹlle aunnsâʹttem 
kulttuurääʹrb kaauplaž äuʹǩǩummuž.

IP-VUÕIGGÂDVUÕĐI VEÄKKA  
čeäppõsneeʹǩǩ, ǩiõtt-tuâjjtuejjeei, põõrǥâsneeʹǩǩ da 
äʹrbbvuõđ âʹlnn õõʹnni õõuti mieʹldd vueiʹtte suejjeed 
jiijjâz jiõglvaž tuâj puäđõõzzid.

Säʹmmla õutstõssân vueiʹtte IP-vuõiggâdvuõđid 
ââʹneeʹl põrggâd suejjeed õhttsaž kulttuurääʹrbez 
lååʹvteʹmes äuʹǩǩen âânnmõõžžâst.  

SÄÄʹM ÄʹRBBVUÕĐLAŽ 
TEÂTT DA ÄʹRBBVUÕĐLA 
KULTTUURÕLMMÕÕZZ



SÄÄʹM 
KULTTUURÄʹRBB  

L IJ  VEIDDSÕS OBBVUÕTT, KOOZZ  
koʹlle nuʹtt fyyslaž kääuʹn da pääiʹǩ ǥu še jiõglvaž 
õlmmõõzz di äʹrbbvuõđ, nääʹl, vueʹjj, teâtt da 
silttõs. Täujja täk liâ še õhttvuõđâst kuõiʹmeez ij-ǥa 

aunnsâʹttem da aunnsallaš äʹrbbvuõđ vueiʹt räʹtǩǩed kuõiʹmineez.  

S Ä ʹ M M L A I  Ä ʹ R B B V U Õ ʹ T T E  K O ʹ L L E  Š E  R U U M B ,  koin aunnsallaš 
da aunnsâʹttem kulttuuräʹrbb âʹhtte kuõiʹmeez. Måtam ruumb vueiʹtte leeʹd 
čuõʹđi iiʹjji âkksa da tõk koʹlle historiallaš artefakttân sääʹm kulttuurärbba. 
Ođđ ruumbi valmštõʹsse koʹlle äʹrbbvuõđlaž silttõs da teâtt-täidd, kååʹtt kooll 
sääʹm aunnsâʹttem äʹrbbvuõʹtte, mâʹt-a še ruumb âânnmõʹšše kuulli teâtt  
da silttõs. 

Ruumbid koʹlle še säʹmmlai takainalla tobddâm rumbbkaart. Ruumbi 
kaart liâ pieʹǩǩ sääʹmkulttuurâst, da tõid âlgg še ââʹnned vuäʹmstemvuõđâz 
peäʹlnn tõn meâldlânji. 

Rumbbkaarti da kaʹllikälkkõõzzi da -pirstõõzzi kõõskâst lij 
vueiʹnnemnalla čiõlgg tyylʼlaž õhttnemvuõtt. Täid ruumb kaartid vuäitt 
vueiʹnned õnnum še jeeʹres õhttvuõđin ǥu ruumbin, mâʹt-a ouddmiârkkân 
mäʹtǩǩmooštai hiârvtummšin, hieʹrvin da pååʹštkoortin. Kuuitâǥ lij vääžnai 
teâđsted da ââʹnned ciistâst kaarti alggveärlaž konteeʹkst, mâʹst lij jõnn 
miârktõs säʹmmlaid. 

Tiõʹttiǩ-a?

Kriistlaž viõrrlâʹttemtuâj õhttvuõđâst 
ruumbid hiâvte da säʹmmlai vuäʹmm åskldõõǥǥ 
da maaiʹlmkoov koittu jaukkeed. Lääʹddjânnmest 
tät ǩiâvi 1700-lååǥǥ peäʹlrääʹjest. Euroopp valdiai 
museoin liâ õinn jiânnai ruumb seeiltõõzzâst. 
Nääiʹt museotroiʹttel liâ jiijjâsnalla leämmaž 
ärvvsaž toiʹmmjeeʹjen tän äʹrbbvuõđ seeilteeʹjen. 
Mõõnni iiʹjji ääiʹj, ååʹn 2020-lååǥǥast, lij leämmaž 
jiânnai miõttlõs šiõttlõõvvmõš tõõzz, što ruumbid 
maaccteʹče tõi dommvuuʹdid.

MII MEÄʹRTÂÂLL  
ÄʹRBBVUÕĐLAŽ ǨIÕTT-TUÂJ? 

Uʹčteeʹlen toiʹmmjeei määstrin lij luâđlânji jõnn vaikktõs mättʼtõõttjid da tõõzz 

mâid sij mättje ââʹnned äʹrbbvuõđliʹžžen. Lij še vääžnai, što ǩiõtt-tuâjain liâ 

ǩeeʹrjtam mušttu da õlmstâttam ǩiiʹrjid. Nääiʹt tõk seilla. Kuhttu vueʹjjest lij kuuitâǥ 

mââimõõzzâst kõõččmõš vueiʹtlvânji õhttân vueiʹnlmest, ij-ǥa tõʹst, što tõk liâ 

oʹdinakai vuõigg vueʹǩǩ leʹbe ååʹbleǩ ǩiõtt-tuâjaid.  

Ǩiõtt-tuâjaid kuulli teeʹrm liâ jåårǥlõttum jiânnai. Mâʹt-a sääʹmvuuʹdest lij 

puättam õlmmsa, ouddmiârkkân mäddkaarti päiʹǩǩnõõmi jåårǥlõʹttjin lij leämmaž 

täujja uuʹcces teâtt tõʹst, mõõn mii-a sääʹnn meärkkad. Nääiʹt miârktõõzz še liâ 

mottjam. Nuõrttsääʹm neezznest liâ äʹrbbvuõđlânji kolmm keäʹpper: peeʹrvesǩ (niõđ 

keäʹpper), šaamšiǩ (kaappi keäʹpper) di poʹvdneǩ (liâsk keäʹpper). Mõõn vuõiʹǧǧest 

tõk liâ lääddas jåårǥlõttum? Vuäitči-a leeʹd, što miârktõs lij leämmaž jeeʹresnallšem, 

možât veiddsab?

Pukin täin lij õhttsaž tõt, što nuʹtt ǩiõtt-tuâj tuejjeeʹjin, uʹčteeʹlin, ruõkkjin ǥu 

še jåårǥlõʹttjin lij seämma ääiʹj jõnn vasttõs da väʹldd. Jõnn vasttõs da väʹldd ǩiõtt-

tuâjai di symboliikk seillmõõžžâst, jieʹllemvuõđâst, miârktõõzzin da tuʹlǩǩõõzzin.

Heini Wesslin 
nuõrttsääʹm
ǩiõtt-tuâjjtuejjeei

SÄÄʹM KULTTUURÄRBBA 

K OʹLLE JM. ÄʹRBBVUÕĐLAŽ TEÂTT  
di äʹrbbvuõđlaž kulttuur õlmmõõzz. Täk fiʹttõõzz liâ 
hämmnõõvvâm Maaiʹlm jiõglvaž jeällmõõžž organisaatio  
WIPO halltõõzzikõskksaž komitea tuâjast da tõi veäkka  

vueiʹtte täʹrǩstõõllâd tõn, mõin mieʹrin da mõõnnalla IP-vuõiggâdvuõđid  
vueiʹtte ââʹnned aunnsâʹttem kulttuurääʹrb suejjummšest.

E E ʹ J J E S T  2 0 0 0  Ä Ä ʹ L J E E N  Maaiʹlm jiõglvaž jeällmõõžž  
organisaatiost Sveeiʹc Genevest lij noorõõttâm halltõõzzikõskksaž komitea, 
kååʹtt čõõđat mieʹrrkõskksaž da ǩeerjlaž dokumentâsttmõʹšše vuâđđõõvvi 
saǥstõõllmõõžžid täävtõssân oouʹdeed meeraikõskksaž vuõiggâdvuõđlaž 
instrumeeʹntid äʹrbbvuõđlaž teâđ da äʹrbbvuõđlaž kulttuurõlmmõõzzi 
suejjummšest di geeʹnväärai alggveär leʹbe vuâlggsââʹj iʹlmmtummšest 
pateʹnttooccmõõžž õhttvuõđâst. Komitea såbbrid vuässâʹtte še alggmeerai 
da pääiklažõutstõõzzi oudsteei. 

Tiõʹttiǩ-a?

MEERAIKÕSKKSAŽ  
ÕHTTSAŽTUÂJ OUDDNUMMUŠ 

WIPO halltõõzzikõskksaž komitea tuâjast liâ puuʹtʼtum artiklai ååʹblǩest 

meeraikõskksaž vuõiggâdvuõđlaž äʹššǩiiʹrji hämmaz ooudpeäʹlnn peäggtum 

kolmmân ääʹššest. Äʹššǩeeʹrj vuäitče leeʹd čõõnni meeraikõskksaž suåppmõõžž 

leʹbe ij-čõõnni da siâzztõõzz luânddsaž vuäʹppõõzz. Mõõnni iiʹjji tuâjj ij leäkku 

ouddnam, ǥu pieʹǩǩ WIPO vueʹsspieʹllvaldiain liâ kriittla jiõčč aaʹššid leʹbe 

vuâsttlâʹstte čõõnni suåppmõõžžid.  

Eeʹjj 2022 sueiʹnnmannust vueʹǩǩ kuuitâǥ mottji WIPO õõlmâs-såbbrest, 

ǥu organisaatiost luõʹppe õõutmiõllsažvuõttõõlǥtõõzzâst. Šõõddi tuʹmmstõk 

diplomaattlaž konfereeʹns kåččmõõžžâst eeʹjj 2024 tuejjeed meeraikõskksaž 

suåppmõõžž geeʹnväärai kuõskki ääʹššest. Tät vuäitt ääʹveed čuõkku še 

meeraikõskksaž suåppmõõžž tuejjummša äʹrbbvuõđlaž teâđ da äʹrbbvuõđlaž 

kulttuurõlmmõõzzi suejjummšest.

Jukka Liedes 
WIPO halltõõzzikõskksaž
komitea väärrsaaǥǥjååʹđteei

ÄʹRBBVUÕĐLAŽ TEÂTT

L IJ  NUʹVDDEM TEÂTT, TEÂTT-TÄIDD, SILTTÕS DA NÄÄʹL,KOOK LIÂ  
ouddnam, seillam da vääʹltum puõlvvõõǥǥâst nobba, täujja njäälmlânji da sääʹmõutstõõzz seʹst. 

Sääʹm äʹrbbvuõđlaž teâtt vuäitt õhttned puäʒʒhoiddu, kueʹllšeellmõʹšše, meäccjummša, 
noorrmõʹšše, ǩiõtt-tuâjaid di luâđ tobddmõʹšše.

PUÄƷƷHÅIDD LIJ  ÕHTT SÄÄʹMKULTTUUR  
jäänmõsân tobddum elemeeʹntin. Ruõcc da Taar peäʹl 
sääʹmvuuʹdin puäʒʒhåidd leʹbe jiõčč ääʹššest puõcci 
vuäʹmstummuš puäʒʒhååid konteeʹkstest lij måttmid 
jeärtõõzzid looǥǥǩâni rääʹjtum tåʹlǩ säʹmmlaid. Ruõšš 
peäʹlnn puäʒʒhååidast liâ jeäʹrab puäʒʒhåiddamkolhoos, 
kook âʹnne huõl puõccin. Ruõššâst liâ še jeeʹres aarktlaž 
vuuʹd alggmeerain puõccu. Puäʒʒhååid mättje vuõss-
sââʹjest dååma leʹbe piârrjest. Sääʹmvuuʹdest liâ kuuitâǥ 
määŋg mättstroiʹttel, kook taʹrjjee mättʼtõõzz: Sääʹm 
škooultemkõõskõs, Guovdageaidnu- da Kárášjokk-siidi 
Ovidereskolet di Ruõccâst Samisk Åahpahusguovddas 
Jokkmååʹǩǩest.

KUEʹLLŠEELLMÕŠ LIJ  KUULLÂM ČÕÕĐ  
sääʹmvuuʹd sääʹm kulttuuʹre. Kueʹllšeellmõõžžâst liâ 
pääiklaž äʹrbbvuõđlaž nääʹl, kook čooʹree kõskkneez 
kueiʹmsteez. Õhttsaž pukid lij, što šeʹlle pâi tâʹmmet  
ǥu taarbše.   

Sääʹm kueʹllšeeʹllemäʹrbbvuõtt lij tän peeiʹv 
morddsest. Ânnʼjõž urbaan jieʹllemnääʹll da säʹmmlai 
jälstemvuuʹd jeeʹresåʹrnn ǥu sääʹmvuuʹdest câʹǧǧe 
äʹrbbvuõđlaž kueʹllšeellmõõžž vueiʹtlvažvuõđid.  
Eeʹjj 2022 pueʹtte määŋg vuõiggâz tuʹmmstõõǥǥ,  
kooi mieʹldd säʹmmlain lij vuõiggâdvuõtt harjjted 
äʹrbbvuõđlaž kueʹllšeellmõõžž dommvuuʹdsteez  
ânnʼjõž lääʹjjšiõttummšest čoʹrsteeʹl.

TEÂTT DA ÄʹRBBVUÕĐ  
JÅʹTTE PUÄƷƷHÅIDDJI KÕÕSK  
DA PUÕLVVÕÕǤǤÂST NOBBA 

Puäʒʒhååidast jeeʹresnallšem toiʹmmjemnaaʹli vääʹltummuš da serddjummuš 

lij luâđlaž. Lij fiʹttjemnalla, što puärrsab puõlvvõõǥǥid ođđ naaʹli mättjummuš lij 

väʹǯǯlõs. Lij kâʹl še nuõrbid. Puäʒʒhåiddamkulttuur lij sueʹrj seʹst mäʹrddnalla 

äävai. Nuuʹbbeld vooudlaž jeärtõõzz da jiijjâsnallšem jällmõõžž tuejjee luâđlaž 

juâǥǥtõõllmõõžž toiʹmmjemnaaʹli kõõsk.  

Äʹrbbvuõđlaž ǩeʹrrez miârktõs puäʒʒhååidast lij šurr. Ko liâ puättam 

2000-lokku, plastikk-ǩeʹrrsid âʹnne jäänab di jäänab. Ååʹn måtam puäʒʒhåiddai 

liâ tõid raajjâm da ââldmõssân juõʹǩǩka jiijjâs taʹrbbe. Juõʹǩǩkaž tuejjad ǩeʹrrsid 

jiijjâs tuâjjpõõrtâst. Ideaid jueʹǩǩe äävsânji jiijjâs õnnu. Nuuʹbbeld jõs ǩii-ne haaʹlad 

äʹlǧǧed tuejjeed kaauplaž toiʹmmjummuž, õõlǥči miõlstan ideai hoʹhssjeeʹjin 

kõõččâd tääzz lååʹv.

Tauno Ljetoff 
puäʒʒhåiddai

Sääʹm kueʹllšiiʹlli
Uccjooǥǥ kååʹdd vuuʹdest 

ÄʹRBBVUÕĐLAŽ 
KUEʹLLŠEEʹLLEMTÄÄID  
JEÄʹLLE ŠII ʹLLʼJI  MIEʹLDD 

Äʹrbbvuõđlânji sääʹmvuuʹdest piârri liâ vuäǯǯam pieʹǩǩ jiijjâz porrmõõžžâst ǥu 

še piʹrǧǧeemvuõđâst kueʹllšeellmõõžžâst. Kueʹllšeellmõš, tõn jeeʹresnallšem 

nääʹl, kueʹllpääiʹǩ dno. liâ äʹrbbvuõđlânji mättjum piârri seʹst leʹbe jeeʹresnalla 

uʹccen kueʹllšeeʹllmen jååʹđeen. Kueʹllšeellmõõžž nääʹl jiâ takainalla leäkku 

leämmaž peittääʹšš, leša ǩeäid tõid liâ mainstam, lij jeeʹres äʹšš. Peäggte-a 

ouddmiârkkân naabra tõn pueʹrmõs kueʹllpääiʹǩ, avi mâid-ne jeeʹres?

Tän peeiʹv šuurab di šuurab vueʹss säʹmmlain jeälast jeeʹresåʹrnn ǥu 

sääʹmvuuʹdest. Juʹn tõnnalla jõnn vueʹss äʹrbbvuõđlaž kueʹllšeellmõõžž teâđ 

da tääid serddmõõžžâst kuâđđai teâuddjeǩâni. Jm. äimmõõzz pakknummuš 

da miârrkueʹllšeellmõš liâ jõnn vaarr Teänjooǥǥ luõss-šeellmõʹšše. Luõssmeäʹr 

liâ kõččâm, koon seuʹrrjõssân tuʹmmjeei liâ mieʹrrääm luõzz šeeʹllemǩiõlddi. 

Äʹrbbvuõđlaž kueʹllšeeʹllemnaaʹli siltteei liâ juʹn ââʹǩǩoummu. Jõs luõzz 

šeeʹllemǩiõld juätkkai kuuʹǩǩ, vuäitt leeʹd, što äʹrbbvuõđlaž Teänjooǥǥ luõzz 

kueʹllšeeʹllemkulttuur čäckk. Tõn maacctummuš vuäitt leeʹd vueiʹtʼteʹmes tuâjj.

Klemetti Näkkäläjärvi 
FT 
tuʹtǩǩeeidåhttar
Oulu universiteʹtt

GEEʹNVÄÄR DA ÄʹRBBVUÕĐLAŽ TEÂTT 

Geeʹnvääraid õhttneei säʹmmlai äʹrbbvuõđlaž teâđain joʹrdde nuʹvddem teâđ, 

kååʹtt säʹmmlain lij mõõn-ne jeälai, mâʹt-a šââdd leʹbe jieʹlli vueʹzz pueʹreei, 

håiddai, tälkkai da šiõǥǥhaajj-jiõččvuõđin di tõid õhttneei jeeʹres jiõččvuõđin, 

koid vueiʹtte äuʹǩǩeed jm. seeiltummšest da aunnsi ǩiõttʼtõõllmest ouddmiârkkân 

ǩiõtt-tuâj taarbid. Säʹmmla âʹnne veiddsânji jeeʹres šââddai da jieʹllʼji vueʹzzid 

tälkkmõʹšše da pueʹrrvuäittmõõžž âʹlnn âânnmõʹšše di naaudšemaunnsen, 

håʹt modeʹrnn taalkâstiõđ da kaaupla ouddaz liâ uuʹccääm miârkteeinalla tõi 

âânnmõõžž.

Geeʹnvääraid õhttneei äʹrbbvuõđlaž teâtt lij õinn jieʹlli äʹrbbvuõtt, leša 

vaarrvuâllsaž. Lääʹddjânnmest geeʹnväärai äuʹǩǩummuž da aauʹǩi juâkkmõõžž 

šeâttââll lääʹǩǩ Nagoya påʹrddǩeeʹrj toimmupiijjmõõžžâst (nk. geeʹnväärrlääʹǩǩ, 

394/2016). Nagoya påʹrddǩeʹrjj lij meeraikõskksaž suåppmõš, koon jurddjen 

lij staanâd ooumažkådda vääžnai geeʹnväärai vuäǯǯamvuõđ tuʹtǩǩeem- 

da oouʹdeemtuõjju di kaauplaž meärra da ainsmâʹtted, što geeʹnväärain 

vuåǯǯum aauʹǩid jueʹǩǩe vuõiggvuõđmeâldlânji. Geeʹnväärrlääʹǩǩ câgg sääʹm 

geeʹnvääraid õhttneei äʹrbbvuõđlaž teâđ pueʹrrenâânnmõõžž da stään säʹmmlai 

vuõiggâdvuõđ vaaldšed äʹrbbvuõđlaž teâđaz. Lääʹjj suåvlde tåʹlǩ nåkam 

säʹmmlai geeʹnvääraid õhttneei äʹrbbvuõđlaž tiõttu, kååʹtt ij leäkku leämmaž 

kaauplaž leʹbe tuʹtǩǩeemâânnmõõžžâst ouddâl lääʹjj viõʹǩǩepuättmõõžž.

TEÂĐ JIJSTES JIÂ SUEJJAD  
IP-VUÕIGGÂDVUÕĐIVUIʹM,

L EŠA ÄʹRBBVUÕĐLAŽ TIÕTTU VUÂĐĐÕÕVVI INNOVAATIOID  
vueiʹtte suejjeed ouddmiârkkân pateeʹntivuiʹm leʹbe täʹvvermiârkivuiʹm. Sääʹm äʹrbbvuõđlaž 
teâtt tääʹđen vuäǯǯ kuuitâǥ suej tâʹl, ǥu tõt õhttan Lääʹddjânnam geeʹnvääraid da koid äigga 
ââʹnned tuʹtǩǩeem- da oouʹdeemâânnmõõžžâst. Geeʹnvääraid õhttneei äʹrbbvuõđlaž teâđ 

tuʹtǩǩeem- da oouʹdeemâânnmõʹšše âlgg vuäǯǯad säʹmmlai ouddmiâsttmõõžž.

 Sääʹmteʹǧǧ älgg vaaldšed vuâđđeem vueʹlnn åårrai säʹmmlai geeʹnvääraid 

õhttneei äʹrbbvuõđlaž teâđ teâttvuâđ. Lääʹddjânnmest nåʹrre ååʹn teâđ teâttvuâđ 

vuâđđeem diõtt da tuejjee vuäʹpstõõzz, kååʹtt õhttan säʹmmlai geeʹnväärai 

äʹrbbvuõđlaž äuʹǩǩummša. Teâttvuâđast puäʹtte leeʹd mieʹldd teâđ šââddai da 

jieʹllʼji vueʹzzi jeäʹrab jiõččvuõđin di tõi âânnmõõžžâst sääʹmkulttuurâst. Teâttvuâđ 

âânnmõš puätt leeʹd lååʹv-värrsaž. Säʹmmlai geeʹnvääraid õhttneei teâđ 

äuʹǩǩummšest vuåǯǯum aauʹǩid âlgg ââʹnned sääʹmkulttuur tuärjjummša.  

ÄʹRBBVUÕĐLAŽ KULTTUURÕLMMÕÕZZ

Ä ʹRBBVUÕĐLAŽ KULTTUURÕLMMÕÕZZ LIÂ NUʹVDDEM ÕLMMÕÕZZ, KOID  
liâ vääʹltam ooudårra puõlvvõõǥǥâst nobba, da kook tuejjee pieʹǩǩ äʹrbbvuõđlaž õutstõõzz identiteeʹttest, 
ouddmiârkkân musiikkâst, pleässjummšest, čeäppõõzzâst, häämummšest, nõõmin, miârkin da symboolin, 
ǩiõtt-tuâjain, mainnsin, čuäjtõõzzin da seremoniain.

SÄÄʹM KONTEEʹKSTEST VUÄʹMSTEMVUÕTTFIʹTTÕS  
seämma miârktõõzzâst ǥu viõsttrallaš jieʹllemnääʹl pirrsest, lij oođâs. 
Äʹrbbvuõđlânji sääʹm õutstõõzz pirrsest jiâ leäkku konkreettlânji vuäʹmstam 
määddaid, čaaʹʒʒid leʹbe måtmi ǩiõtt-tuâjai häämummuž. Vueʹzzi tät puätt 
jieʹllemnääʹlest, koʹst kaauplažvuõtt da teäʹǧǧtääll liâ puättam mâʹŋŋlest 
vaaldšeeʹjen mieʹldd. Nääiʹt ij leäkku leämmaž tarbb suejjeed ouddmiârkkân 
neeiʹb design leʹbe sääʹmpihttsi vooudlaž tåbddmiârki da hieʹrvi âânnmõõžž. 
Kuuitâǥ veâl ânnʼjõžääiʹj vueiʹtte esteettlaž da visuaalʼlaž elemeeʹntin tobddâd 
sami tääʹrǩeld, koon ååraš mall lij. Väʹlddvuâkksânji äʹrbbvuõđlaž maallid da 
elemeeʹntid jiâ sieʹjjet kõskkneez vuuʹdi leʹbe ni  piârrji kõõsk. Jõs ouddmiârkkân 
ornamentiʹǩǩe õhttee elemeeʹntid kueʹhtten jeeʹres vuuʹdest, lij tõʹst mii-ne 
miârktõs. Vuäitt leeʹd, što neeiʹb tiʹllʼjeeʹjest lij sokk kueʹhtten jeeʹres vuuʹdest, 
koid kuhttuid son haaʹlad puʹhtted ouʹdde leʹbe ââʹnned ciistâst.

SÄÄʹM ǨIÕTT-TUÂJJ ÂÂNN SEʹST 
jeeʹresnallšem miârktõõzzid nuʹtt åålǥpeälla ǥu siiʹsǩ årra 
ij-ǥa kõõččmõš leäkku tåʹlǩ fyyslaž ouddsin. Ǩiõtt-tuâjai 
tuejjummša õhttan äʹrbbvuõđlaž teâtt, pâi vuõigg aunnsi 
vaʹlljummšest ouddaz tuejjummša. Seämma ääiʹj vaalmâš 
ǩiõtt-tuâjjouddaz liâ sääʹmkulttuur õlmmõõzz õõuti 
mieʹldd.

Ǩiõtt-tuâjjtuejjeei ij leäkku seämmanallšem 
ämmatnõmmõk ǥu håʹt mâka lääʹdd õhttsažkååʹddest. 
Sääʹm ǩiõtt-tuâjjtuejjeei lij jiijjâs kulttuurääʹrb kõʹddi. Suʹst 
lij teâtt sääʹm jieʹllemnääʹlest, jiijjâs siid jieʹllemnääʹlest, 
jiijjâs piârri jieʹllemnääʹlest, jiijjâs jieʹllemnääʹlest. 

Sääʹmǩiõtt-tuâj mättje vuõss-sââʹjest dååma. 
Ânnʼjõžääiʹj kuuitâǥ šuurab di šuurab vueʹss vuäǯǯ 
škooultõõzz mättstroiʹttlin. Vääžnai mättstroiʹttel liâ Sääʹm 
škooultemkõõskõs Aanrest, Sámi åahpahusguovddas 
Jokkmååʹǩǩest, Kárášjooǥǥ Ovidereneskole di 
Guovdageaidnu ämmatškooul da Sääʹm õllškooul. 
Ruõššâst sääʹmǩiõtt-tuâjjškooultõõzz vuäǯǯ Luujääuʹrest.

MUSIIKK VUEʹZZELD LÄÄʹDD PEÄʹLNN LIÂ KOLMM 
jeeʹresnallšem äʹrbbvuõđlaž sääʹm vokaalmusikkšlaaj: Nuõrttsäʹmmlain lij 
leuʹdd, aanarsäʹmmlain livđe da tâʹvvsäʹmmlain luõđ (juõigg). Leeuʹd kooll 
mõõn-ne veeʹrd õinn še Ruõšš di Taar peäʹlnn, håʹt hääʹrvben di hääʹrvben. Livđe 
õčndââvv tåʹlǩ aanarsääʹm äʹrbbvuõđâst, ǥu luõđ (juõigg) däs lij äʹrbbvuõttân še 
Ruõcc da Taar tâʹvvsääʹmǩiõllsaž vuuʹdin.

Sääʹm škooultemkõõskõs ääiʹjben organisõõʹsti Sääʹm musikkakatemia 
(Sámi musihkkaakademija) Uccjoʹǩǩe. Påʹrǧǧmannust 2022 Sääʹmrääʹđđ vaʹlljii 
saaʹmi luõđđjen Sámi eatnan duoddariid leʹbe Sääʹmjânnam tuõddrid -luõđđi, 
koon Nils-Aslak Valkeapää lij juõiggâm. Meersažluõđ lij jåårǥlõttum pukid 
sääʹmǩiõlid da tõn vuäitt ââʹnned meersažlaulli Sääʹmsooǥǥ laulli paaldâst 
aarǥâst da prääʹznǩest. 

KOVVČEÄPPÕS SÄÄʹM KULTTUURÂST LIJ  VEÂL OĐĐ 
eettmõš. Tuuʹl kovvčeäppõs, leʹbe seämmanallšem čeäppõs, puʹhtte ouʹdde 
jm. ǩiõtt-tuâjain: čuäʹrvv-, täʹhtt- da muõrrkaauʹni ool hiârvte abstraktt leʹbe 
čuäʹjteei koovid. Nääiʹt kovvčeäppõs leäi mieʹldd ââʹnnemkaauʹnin. Jeärtõõzz 
liâ puättam še piârrji kõõsk, leša ouddâl puki tõn mieʹldd, lij-a kõõččmõõžžâst 
leämmaž päikkses jeälõõttâm da põõššjab jeälstemsââʹj vuäʹmsteei piâr avi 
jeänab jooʹtti piâr. Ânnʼjõž sääʹm kovvčeäppõs lij šõddâm Nils Nilsson-Skum da 
Johan Turi pioneeʹrtuâjast. Taar Kárášjooǥǥâst lij Sámi Dáiddaguovddáš (Sääʹm 
Čeäppõskõõskõs) da veâl oouʹdab iiʹjji Kárášjooǥǥâst taʹrjjee še kovvčeäppõõzz 
mättʼtõõzz. Čeäppõõzz õhtt mieʹrr lij peäʹlest välddmõš da counnâd oummid 
juʹrdded. Sääʹmvuuʹdest leʹčči-i tarbb mättstroiʹttla, koʹst vuäǯǯči čeäppõõzz 
vuâđđmättʼtõõzz.  

JIEʹLLIKARTT, TEATTER, MEDIA DA SNIIMMʼMÕŠ LIÂ  
pieʹǩǩ čeäppõõzz da še kovvčeäppõõzz ǩeeʹddest. Täk liâ õõutnalla ođđ 
õlmmeemnääʹl säʹmmlai kõskkvuõđâst. Tän peeiʹv jieʹllikaart, media da sniimmâm 
määtt puuʹtat Sääʹm škooultemkõõskõs Aanrest. Taar peäʹlnn Guovdageaidnust 
lij Sámi filbmainstituhtta (Sääʹm fiʹlmminstitutt), kååʹtt lij sääʹm jieʹllikaart 
kõõskõsorganisaatio. Lââʹssen Guovdageaidnust toiʹmmai säʹmmlai meersažteatter 
Beaivváš.

SÄʹMMLAIN LIJ  ÄʹRBBVUÕĐLÂNJI RAʹVVES 
njäälmlaž mainstemäʹrbbvuõtt, kååʹtt vuäitt puârast määŋgin paaiʹǩin 
Sääʹmjânnmest, jeäʹrben ko puärrsab oummu teivva kuõiʹmeez. 
Ǩeerjlažvuõtt tââʹđen lij ođđsab sääʹm äʹrbbvuõđâst. Vuõssmõs 
sääʹm ǩeʹrjjneeʹǩǩ leʹjje škooultõõttâm oummu, kook aʹlǧǧe ǩeeʹrjted 
mooččâsǩeerjlažvuõđ. Tän peeiʹv puäʹtte še tän sueʹrjest ođđ sääʹm 
ǩeeʹrjteei. Eeʹjj 2015 Turku ǩeʹrjjmessuin leäi Sääʹmjânnam-teeʹm 
vueʹlnn veiddsânji še sääʹm kulttuur ǩeerjlažvuõđ lââʹssen.

SÄÄʹMKULTTUUR 
KAAUPLAŽ ÄUʹǨǨUMMUŠ

ÄʹRBBVUÕĐLAŽ KULTTUUR 
ÄUʹǨǨUMMUŠ TÄLLÕÕZZLÂNJI

I J  VIEʹLTǨANI LEÄKKU RISTTREEIDAST TÕN SII ʹSǨEEM  
äärvaivuiʹm. Kõõččmõš lij tõʹst, mõõnnalla da ǩeän määinai vuâđald kulttuurääʹrb  
âʹnne, ǩii tõn âânnmõõžžâst äukkjââvv da mõõnnalla.

ÄʹRBBVUÕĐI TÄLLÕÕZZLAŽ  
äuʹǩǩummšin vueiʹtte leeʹd še positiivlaž seuʹrrjõõzz da tõt 
vuäitt oouʹdeed määŋgnallšem silttõõzz juätkkmõõžž da 
ouddnummuž di teâđ serddmõõžž. Kaaupšeʹmmen ǩiõtt-
tuâjjouddsees määtklaid äʹrbbvuõđlaž ǩiõtt-tuâjjtuejjeei 
vuäitt teäʹnʼjed piʹrǧǧeemvuõđ da juäʹtǩǩed äʹrbbvuõđlaž 
tuejjummuž. Eettlânji ǩeâllʼjeei kaauplâsttmõõžž mieʹldd 
vueiʹtte še liâvted teâđ äʹrbbvuõđlaž kulttuurâst, lââʹzzted 
tõn äärvast âânnmõõžž da vuällamvuõđ.

ÄʹRBBVUÕĐLAŽ TEÂĐ DA  
äʹrbbvuõđlaž õlmmõõzzi lååʹvteʹmes kaauplaž 
äuʹǩǩummuš vuäitt kuuitâǥ leeʹd hääitlaž tõi seillmõʹšše, 
juätkkjemvuõʹtte da ouddnummša. Lååʹvteʹmes da 
äʹrbbvuõđlaž õhttvuõđâst čouddum kaauplaž âânnmõš 
vuäitt šõddeed puåttji mõõntõõzzid äʹrbbvuõđi âʹlnn 
õõʹnnʼjid di kulttuurlaž eroosio.

Minna Moshnikoff 
nuõrttsääʹm

ǩiõtt-tuâjjtuejjeei 

MÕÕNNALLA DA ǨEÄN MÄÄINAI 
VUÂĐALD TÅIMMA DA ǨII 
TOIʹMMJUMMŠEST ÄUKKJÂÂVV? 

Kulttuurääʹrb âânnmõš tällõõzzlaž toiʹmmjummšest ij vieʹltǩâni leäkku risttreeidast 

äʹrbbvuõđlaž äärvaivuiʹm. Vääžnmõs lij smiõttâd, mõõnnalla da ǩeän määinai 

vuâđald tõn čõõđte, mäʹhtt äʹrbbvuõđlaž õlmmõõzzid âʹnne da ǩii tõʹst äukkjââvv. 

Ǩiõtt-tuâjjäʹrbbvuõđ jieʹllʼjen põõššmõõžž da ouddnummuž peäʹlnn vuäitt leeʹd joba 

šiõǥǥ, što ǩii-ne tuejjad tõn jieʹllemvueʹǩǩen. Tuejjeei õõlǥče kuuitâǥ pâi smiõttâd, 

mâid aaʹššid vueiʹtte uʹvdded jeärrsi õnnu ouddmiârkkân vaalmâš ouddsen leʹbe 

vuäʹppõssân. Leäm še tõn miõl, što vueiʹtlvaž arvvlâʹsttemvõõʹjjid âlgg proʹsttjed da 

tõin vuåǯǯum määtt väʹldded õutstõõzz äuʹǩǩen.

Måttmešt še õutstõõzz åålǥpeäʹlnn kâʹčče lååʹv ââʹnned måtam äʹrbbvuõđlaž 

aaʹššid kaauplaž naaʹlin. Tâʹl feʹrttai vuâmmšed, što ij ni ǩii õhttnaž ooumaž vueiʹt 

uʹvdded lååʹv õhttsaž äʹrbbvuõđ âânnmõʹšše ceâlai õutstõõzz peäʹlest. Ääʹššest 

õõlǥči suåppâd õõutsââʹjest. Taarbšep vuõʹjjid da vueiʹtlvažvuõđid saǥstõõllâd, 

mõõnnalla da ǩeän määinai vuâđald nåkam lååʹv vuäitt uʹvdded leʹbe ouʹdde-a tõn 

ni vooʹps. Täid aaʹššid liâ älggam smiõttâd tääʹrǩben eman mõõnni ääiʹj da tõʹnt 

pukid kõõččmõõžžid leʹbe vuõʹjjid jiâ leäkku vaalmâš vaʹsttõõzz leʹbe tåimmam-

maall. Lââʹssen čåuddmõõžž liâ täujja tõn vueʹjj meâldla. 

REEʹǦǦES KULTTUURÄʹRBB 
LIJ ÕUTSTÕÕZZ TÄLLÕÕZZLAŽ 
VIÕKKVÄÄRR 

Kulttuurääʹrb kaʹnnat kâʹdded. Jõs äʹrbbvuõđid lij älšmõõvvmõš da tõin vuäitt 

vuäǯǯad jieʹllemvueʹjj, tät vieʹǩǩat mäŋggsid tõʹst, što ij taarbâž puåttji ooccâm 

diõtt vueʹlǧǧed vooʹps meädda dommvuuʹdest. Kaauplaž toiʹmmjummšest lij 

kuuitâǥ vääžnai tõt, što jueʹǩǩe vuõigg teâđ määtklaid da õõʹnnʼjid. Mainste 

säʹmmlažvuõđâst nuʹtt, mäʹhtt tõt vuõiʹǧǧest lij, jiâ-ǥa ǩeʹksse pâi nuʹvddmid, kååʹtt 

lij kaaupšeei da maazzlõʹstti. Äʹrbbvuõđi äärvast âânnmõš âlgg leeʹd še kaauplaž 

toiʹmmjummšest ouddsââʹjest da ââʹnned äʹrbbvuõđid tõnnalla ǩeâllʼjeei naaʹlin, što 

tõi miârktõs seill še puõʹtti puõlvvõõǥǥid.

Ante Aikio 
puäʒʒhåiddai
põõrǥâsneǩ 

Iisko-Matti Näkkäläjärvi 
puäʒʒhåiddai

põõrǥâsneǩ

VUÕIʹǦǦEST ÂÂʹNEEN  
KULTTUURÄʹRBB SEILL JIEʹLLʼJEN  
DA POTTSEN ŠE PUÕʹTTIÄÄIʹJ

Mäʹtǩǩmooštaid da pieʹllfabriikklaž ǩiõtt-tuâjaid lij sääʹmvuuʹdest jiijjâs vueʹsttijoukk 

da tarbb. Määŋg tuejjeeʹjest leʹčči vueiʹtlvaž haʹŋǩǩeed piʹrǧǧeemvuõđâs jiijjâs 

dommvuuʹdest tuejjeeʹl mäʹtǩǩmooštaid da tõi kaaupšeei ǥõs vuõss-sââʹjest 

haʹŋǩǩeʹče tuâjaid pääiklaž tuejjeeʹjin ǥu åålǥpeäʹlnn. Ååʹn kuuitâǥ taʹrjjummuš lij 

leämmaž samai vääʹnes. Mäʹtǩǩmooštai vueʹsttijoukk lij še jeeʹres ǥu ouddmiârkkân 

museokaaup taʹrjjummuš leʹbe sääʹmǩiõtt-tuâjai. Nääiʹt tõk jiâ ǩeâšttõõđ kõskkneez 

seša taʹrjjummuž tuärjjee kuõiʹmeez.

Fiʹttjõõzz da teâđstemvuõtt liâ iiʹjji mieʹldd mottjam nuʹtt, što ouddmiârkkân 

ns. čiõkk-keäʹpper kaaupšummuš määtklaid ij tän peeiʹv eeʹttkââʹst šiõǥǥ eettlaž 

nääʹl puʹhtted kulttuur õlmmsa. Tõʹnt mij leäʹp kuâđđam tõn meädda vaʹlljõõzzâst. 

Mainstam pâi peäʹlstan jiõm-ǥa arvvlââʹst jeärrsi toiʹmmjummuž, leša õlmmsânji 

vääʹldeen leʹčči šiõǥǥ, što täid eettlaž aaʹššid smiõttče puk äʹrbbvuõđlaž kulttuur 

paarâst jieʹllemvueʹjj harjjteei oummu da põrggâz nuʹtt, što kulttuuräʹrbb seeilči 

jieʹllʼjen da pottsen še puõʹttiääiʹj.

K U LT T U U R L A Ž  E R O O S I O  M I Â R K K Š Â Â V V  J M .  

Ä ʹ R B B V U Õ Đ L A Ž  Õ L M M Õ Õ Z Z I  M I Â R K T E M S I I S K Õ Õ Z Z 

L Ä P P J U M M U Ž  D A Õ L M M Õ Õ Z Z I N  L U Õ P P M Õ Õ Ž Ž .  Kulttuurlaž 
eroosio vuäitt leeʹd seuʹrrjõs kuuʹǩǩ juätkkjam õlmmõõzz lååʹvteʹmes 
da äʹrbbvuõđlaž õhttvuõđâst ouddum täujja kaauplaž âânnmõõžžâst. 
Äʹrbbvuõđlaž õlmmõʹsse kuulli äärv da miõllkoov mottje, da tõid õhttne jâkk 
da še negatiivlaž miõllkoov. Õlmmõõzzi âânnmõš vuäitt-i puuttâd vooʹps, jõs 
tõid âʹnne kuuʹǩǩ tõi alggveärlaž õhttvuõđi åålǥpeäʹlnn da pâi åålǥpeällsaž 
ääuʹǩ tääʹvtem diõtt. Lååʹvteʹmes âânnmõš vuäitt uuʹcceed še äʹrbbvuõđlaž 
tuejjeeʹji haaʹleemvuõđ kâʹdded jiijj äʹrbbvuõđid tuâlʼjõž naaʹli da vuõʹjji 
mieʹldd. Tät vuäitt leeʹd seuʹrrjõs kaauplâsttmõõžžâst, koʹst õlmmõõzz 
âânnmõõžžâst vuåǯǯum tällõõzzlaž äuʹǩǩ ij ohjjõõv tõid oummid da 
õutstõõzzid, kooi kõõskâst äʹrbbvuõđlaž õlmmõs lij aalǥâst šõddâm da ǩeäi 
âânnmõõžžâst õlmmõs õinn lij. Kulttuurlaž eroosio lij tuʹtǩǩuum jm. Maaiʹlm 
jiõglvaž jeällmõõžž organisaatio WIPO eeʹjj 2001 rapoortâst Intellectual 
Property Needs and Expectations of Traditional Knowledge Holders.

Tiõʹttiǩ-a?

Sigga-Marja Magga 
sääʹmǩiõtt-tuâj tuʹtǩǩeei

ǤU ÄʹRBBVUÕĐÂST ŠÕDDÂM 
SIISKÕÕZZ ČÅUʹDDE ALGGVEÄRLAŽ 
ÕHTTVUÕĐÂST, LIJ VAARRÂN,  
ŠTO SÄʹMMLAI ÕLMMÕÕZZI 
MIÂRKTÕÕZZ LÄPPJE 

Takai maatkčeeja vuäitt leeʹd vaiggâd jeärted sääʹm ǩiõtt-tuâj jeeʹresåʹrnn puuʹtʼtum 

mäʹtǩǩmooštast. Säʹmmlažvuõʹtte kuulli miõllkoovid da maazzlâʹsttemvuõđ vueiʹtte 

ââʹnned pueʹrren nuʹtt, što jiâ vuõiʹǧǧest naaggât mõõn-ne leeʹd sääʹm ǩiõtt-tuâjj, 

leša äʹššõhttvuõtt, koʹst tõn poʹhtte ouʹdde, oudd fiʹttjed, što tõt leʹčči.

Tällõõzzlaž pueʹrrenâânnmõš miârkkšââvv tän õhttvuõđâst tõn, što jeärrsi 

äʹrbbvuõđlaž õlmmõõzzid âʹnne pueʹrren tällõõzzlaž vuäitt tuejjeem diõtt. Tõn diõtt 

vuõiggâdvuõđlaž suej äʹrbbvuõđlaž sääʹm õlmmõʹsse âlgg raʹvvjed. Ǥu smeäʹtte 

aunnsâʹttem kulttuurääʹrb suejjeei vuõiggâdvuõđid, liâ tõin jiânnai vueiʹtlvažvuõđ, 

leša še smiõttmõõžž. Jieʹlli kulttuuʹre kooll tõt, što tõt mottai da mott ååʹblǩes 

måttmešt meälǥben, måttmešt jåʹttlubun. Jõs mõõn-ne õlmmõõzz haaʹlee suejjeed 

tââʹđen, âlgg ââʹnned huõl, što tõn suejjummuš ij tâârǥad õlmmõõzz.

SÄʹMMLAI ÄʹRBBVUÕĐLAŽ 
KULTTUUR LÅÅʹVTEʹMES 
TÄLLÕÕZZLAŽ ÄUʹǨǨUMMUŠ 
LIJ RISTTREEIDAST SÄʹMMLAI 
JIÕČČMIEʹRREEMVUÕIGGÂDVUÕĐIN

Säʹmmlai äʹrbbvuõđlaž kulttuurõlmmõõzzi raajjmõš da nuʹbbâsttmõš, še 

tällõõzzlaž mieʹrid, vueiʹtte uʹvdded ääuʹǩ säʹmmlaid meeran da õutstõssân; tät 

lij ǩidd âânnmõõžž luândast da tõʹst, ǩii âânnmõõžž luândast mieʹrrad. Ânnʼjõž 

meeraikõskksaž vuõiggâdvuõđ mieʹldd säʹmmlain lij jijsteez vuõiggâdvuõtt 

tuʹmmjed, vuäitt-a sääʹmkulttuur õlmmõõzzid ââʹnned da jõs vuäitt, mõõnnalla. 

ÕM alggmeerai vuõiggâdvuõđi čõõđtõõzz artiklast 3 tueʹtte, što ”alggmeerain lij 

jiõččmieʹrreemvuõiggâdvuõtt. Tän vuõiggâdvuõđ vuâđald… sij vuäǯǯa cõõggǩâni 

ooudâsviikkâd tällõõzzlaž, sosiaalʼlaž da kulttuurlaž jeäleez.”  

Artiklast 31 täʹrǩsmâʹtte, što alggmeerai vuõiggâdvuõtt mieʹrreed ”tällõõzzlaž, 

sosiaalʼlaž da kulttuurlaž ouddnummšeʹstez” âânn seʹst vuõiggâdvuõđ ”âʹlnn 

ââʹnned, vaaldšed, suõjjled da ooudâsviikkâd kulttuurääʹrbez… di kulttuureez 

Mattias Åhren 
Meeraikõskksaž da
alggmeer- da
sääʹmvuõiggâdvuõđ
professor
UiT The Arctic
University of Norway

õlmmnemhäämaid, mieʹldd looǥǥeen… siõmmnid, talkksid, teâđ jieʹllʼji da šââddai 

jiõččvuõđin, njäälmlaž äʹrbbvuõđ, ǩeerjlažvuõđ, häämummuž… di kovvčeäppõõzzid 

da čuäʹjteei čeäppõõzzid.” Täʹst čõõđtõs õlmmad takai meeraikõskksaž noorm, 

koon valdia âlgg jiõčč ââʹnned ciistâst da koozz valdia âlgg staanâd jeärrsi ciistâst 

âânnmõõžž. Nuuʹbbnalla säärneen säʹmmlain lij vuõiggâdvuõtt mieʹrreed nåkkmin 

aaʹššin, mii lij pieʹǩǩ sij äʹrbbvuõđlaž kulttuurâst, nuʹtt aunnsallaš ǥu še aunnsâʹttem, 

mieʹldd looǥǥeen säʹmmlai äʹrbbvuõđlaž pihttsid, sääʹmǩiõtt-tuâj, äʹrbbvuõđlaž 

symboolid da maallid, leeuʹd/livđe/luõđđi, legenda di teâđ määdd, čaaʹʒʒi da 

luâttväärai jiõččvuõđin Sääʹmjânnmest. Seeʹst lij še vuõiggâdvuõtt tõõzz,  

što valdia sätt tååimeesvuiʹm tõn vuõiggâdvuõđ viõʹǩǩe.

SÄÄʹMKULTTUUR ÄUʹǨǨEE 
JIEʹLLEMVUEʹǨǨTOIʹMMJUMMŠEST 
MÄÄŊGNALLA 

Ä UʹǨǨUMMUŠ VUÄITT ŠÕDDÂD VUÕIʹǦǦEST 
sääʹmkulttuurâst valddum õlmmõõzzid ââʹneeʹl leʹbe 
pannvuõiʹǧǧest miõllkoov säʹmmlažvuõđâst coouneeʹl, håʹt 
ouddsest leʹbe kääzzkõõzzâst ij ni leʹčče vieʹltǩâni ni muʹvddem 

čõõnâs säʹmmlažvuõʹtte.
Raaj ǩeässmõš primmum da suåvteʹmes kulttuur kaauplaž äuʹǩǩen 

âânnmõõžž kõʹsǩǩe ij leäkku pâi hiâlpp. Täʹst vueiʹnnemnalla leʹddi kaart liâ 
ouddmiârkkân tõʹst, mõõnnalla säʹmmlažvuõtt kuâsttai kaauplaž toiʹmmjummšest. 
Täi ouddmiârki pääiʹǩ jiâ tââʹđen vääʹld peäʹl äʹrbbvuõđlaž kulttuur äuʹǩǩen 
âânnmõõžž suåvlažvuõđâst õõuti mieʹldd, leša kõõččmõõžž âlgg pâi čåuʹdded 
juõʹǩǩ vueʹjj õhttvuõđâst. Täk ouddmiârk čuäʹjte kuuitâǥ tõn, mõõn määŋgnalla 
säʹmmlažvuõtt kuâsttai kaauplaž toiʹmmjummšest da mõõn jiânnai kaauplaž 
miõllǩiddsažvuõtt sääʹmkulttuur årra markknin lij. Vääžnmõs lij kõõččâd tõn, 
ǩeän diõtt äʹrbbvuõđlaž õlmmõõzz liâ põõššâm jieʹllʼjen da ouddne še puõʹtti 
puõlvvõõǥǥi vuällamnalla, ǩii tõi tällõõzzlaž âânnmõõžžâst äukkjââvv da 
mõõnnalla tällõõzzlaž äuʹǩǩummuš oouʹdad tõi ǩeâllʼjeei âânnmõõžž. 

SÄÄʹMTEEMLAŽ 
REKISTERÕSTTUM 
TÄʹVVERMIÂRK 

L IÂ EUROOPP UNIOONÂST DA TÕN  
måtam vuäzzlažvaldiain määŋg. Tåʹlǩ täʹvvermiârk 
rekisterâsttmõš ij kuuitâǥ veâl čuäʹjet, što miârk 
leʹčče âânnam markknin, ij-ǥa miârk vaaldšeei 

vueiʹtlvaž õhttvuõđ säʹmmlažvuõʹtte leʹbe rekisterâʹsttem motiivid 
vueiʹt täʹrǩsted teâttvuâđain. Täid ouddmiârkid jiâ čuäʹjet tõi 
priimmâmvuõđ arvvlâʹsttem diõtt, leša tõivuiʹm čuäʹjte pâi tõn, što 
markknin lij intreʹss ǩiõttʼtõõllâd säʹmmlažvuõđ da miõllkoʹvve 
säʹmmlažvuõđâst kooll še kaauplaž ärvv.

VUEIʹNNEMKUUʹLM 
KULTTUURÄÄʹRB 
SUÕJJLUMMŠA

SÄÄʹM ÄʹRBBVUÕĐLAŽ 
KULTTUUR SUÕJJLUMMUŠ

V UÄITT LEEʹD ÄʹRBBVUÕĐLAŽ TEÂĐ DA ÕLMMÕÕZZI 
suejjummuš leša še tõn kulttuur seeiltummuš da staanmõš. Täk vueiʹnnemkuuʹlm 
jiâ cõõgg kuõiʹmeez meädda, peʹce taʹrjjee jeeʹresnallšem kuånsttvaʹlljõõzzid 
jeeʹresnallšem äʹrbbvuõđlaž kulttuur jieʹllemviõkksažvuõđ aʹštti vaarid da 

vaʹǯǯtõõzzid vaʹstteem diõtt. 
Suejjummšin viiʹttje äʹrbbvuõđlaž teâđ da õlmmõõzzi vuõiggâdvuõđlaž suõjju õhttuvuõiggâdvuõđ 

miârktõõzzâst. Tâʹl vuõiggâdvuõttvaaldšeeʹjest lij vuõiggâdvuõtt ǩieʹldded jeärrsid ââʹnnmen suej seʹst 
åårrai miârk, õlmmõõzz leʹbe mõõn-ne jeeʹres aunnsâʹttem jeällmõõžž. Õlmmõõzz âânnmõʹšše taarbše 
vuõiggâdvuõttvaaldšeei miâsttmõõžž.

Suejjummuž vuäitt čõõđted IP-vuõiggâdvuõđid, mâʹt-a tåbddmiârkkvuõiggâdvuõđid leʹbe 
raajjivuõiggâdvuõđid ââʹneeʹl. Suejjeem pääiʹǩ vueiʹtte põrggâd cõggâd nåkam neeuʹrteei âânnmõõžž, 
koʹst lååʹvteʹmes da ääʹššlaž õhttvuõđtää säʹmmlažvuõʹtte âʹnne jeäʹrben tällõõzzlânji pueʹrren sääʹm 
äʹrbbvuõđlaž kulttuur. Vuõiggâdvuõđlaž suejjummša koʹlle kuuitâǥ rääʹjtõõzz, jiâ-ǥa viõǥǥâst åårrai 
suejjkuånst vieʹltǩâni suåv pukin aaʹššin ââʹnnemnalla. Jõs õlmmõõzz liâ ouddmiârkkân samai vuäʹmm 
leʹbe tõid juʹn õlmmsânji âʹnne kaauplânji pueʹrren, ij vuõiggâdvuõđlaž suejj ânnʼjõž IP-vuõiggâdvuõđi 
pääiʹǩ vieʹltǩani leäkku vuäǯǯamnalla. Lij vääžnai vuâmmšed tõid vuõʹjjid, koin suej vueiʹtte vuäǯǯad,  
da täʹrǩstõõllâd seämma ääiʹj še vuõiggâdvuõđlaž suejjeem sosiaalʼlaž da poliittlaž vuälladvuõđid de  
tõn tuejjeem tääʹzz teâuddmõõžž.

I P - V U Õ I G G Â D V U Õ Đ  K U LT T U U R Ä Ä ʹ R B  S U E J J A N  P I R R  M A A I ʹ L M . 

Meeraikõskksânji liâ looǥǥteʹmes ouddmiârk, koin nuʹtt alggmeer ǥu 
še pääiklaž õutstõõzz leʹbe organisaatio liâ âânnam täʹvvermiârkid da 
raajjivuõiggâdvuõđid kulttuurärbba kuulli õlmmõõzzi suejjeem diõtt 
lååʹvteʹmes kaauplaž äuʹǩǩummšest. Âlgg kâʹl vuâmmšed, što juõʹǩǩ vueʹǩǩ 
da suej tarbb liâ täujja jeeʹresnallšeeʹm, ij-ǥa õhttân ouddmiârkâst leʹbe 
jânnmest vueiʹt ǩieʹssed tuʹmmjõõzzid IP-vuõiggâdvuõđi ââʹntemvuõđâst 
nuuʹbb vuâkka. Seämmanalla lääʹjjšiõttummši kõõskâst liâ jeärtõõzz jeeʹres 
jânnmi kõõskâst, håʹt IP-vuõiggâdvuõđi vuâđđjurddi liâ täujja õhttneei.  
Täk ouddmiârk kuuitâǥ poʹhtte ouʹdde, mõõn määŋgnallšem vuõʹjjin  
IP-vuõiggâdvuõđi riâžldõõǥǥ vueiʹtte uʹvdded suej nuʹtt õõut tuejjeeja  
ǥu še õutstõʹsse.

Tiõʹttiǩ-a?

” N AVA J O ”  R E K I S T E R Õ S T T U M  T Ä ʹ V V E R M I Â R K K Â N . 

Õhttõõvvâmvaaʹldin navajo rekisterõʹstte rooddâs nõõm täʹvvermiârkkân juʹn 
eeʹjj 1943 da vaaldše ânnʼjõžääiʹj pâʹjjel käʹhcclo täʹvvermiârk jiijjâz meer 
nõõm ”navajo” suejjeem diõtt jeeʹres ååʹblǩin jeeʹres täʹvvri da kääzzkõõzzi 
õhttvuõđâst. Eeʹjj 2012 navajo kaʹǧǧe kueʹddelm New Mexico vueʹssvaldiast 
Urban Outfitters -piiutâskaaup vuâstta täʹvvermiârkkvuõiggâdvuõđâz 
neeuʹrtummšest vueʹjjest, koʹst vaʹstteei leäi âânnam nõõmtõõzz ”navajo” 
pihttsin, hieʹrvin da käʹmmin täʹvvermiârkkvaaldšeei lååʹvtää. Nõõm 
âânnmõõžž lââʹssen måtam ouddaz jiuʹǯǯe hiârvtõõzzi vueʹzzeld navajoi 
äʹrbbvuõđlaž hieʹrvid da häämaid. Lääʹǩǩäʹšš puuđi vueʹsspieʹli suåppmõʹšše 
eeʹjj 2016 da sij raʹjje liseʹnss-suåppmõõžž, koon nuäjain vueʹsspeäʹl tuejjee 
õhttsažtuâj måttmi ouddsi kaauplâsttmõõžžâst. 

Tiõʹttiǩ-a?

R A A J J I V U Õ I G G Â D V U Õ T T  S U E J J A D  K A R N E VA A L P I H T T S I D  N E W 

O R L E A A N S Â S T.  Õhttõõvvâmvaaʹldin New Orleaans gåårad Mardi Gras 
-karnevaaʹle vuässõõtti ”Mardi Gras Intiaan” liâ afroameriikklaž joouk, kook 
liâ vuässõõttâm karnevaaʹle kuuitâǥ juʹn 1800-lååǥǥ peäʹlrääʹjest ääʹljeen. 
Sij karnevaalpihttâz liâ samai eunnsa, vuâmmšõõzz counni da ieʹppeld ǩiõtt-
tuâjjan kuårrum. Mardi Gras -intiaanid sneʹmme jiânnai, da snimldõõǥǥid 
kaaupše mäʹtǩǩmošttan da čeäppõsgalleriain di âʹnne še ǩeittsin da 
markknâsttmõõžžâst, mâʹt-a ǩiiʹrjin da brosyyrin, pihttsid tuejjääm oummui 
lååʹvtää. Vuässõõtti liâ pââʹjdam, što pihttsi suejjummuž mieʹrren ij leäkku 
cõggâd narood sniimmʼmen pihttsid mošttan noorõõttmõõžžâst, peʹce cõggâd 
pihttsi snimldõõǥǥi lååʹvteʹmes kaauplaž äuʹǩǩummuž. Tõʹnt čuäjtõõtti še 
liâ põrggâm suejjeed eunnas karnevaalpihttseez raajjivuõiggâdvuõđivuiʹm. 
Eeʹjj 2010 priʹmme vuõssmõs rekisterõsttum raajjivuõiggâdvuõđ õõut 
karnevaalpihttsa. Raajjivuõiggâdvuõđ nuäjain pihttsest snimmum 
snimldõõǥǥi õlmstâttmõš ooudald raajjivuõiggâdvuõđ vaaldšeei lååʹv. 

Tiõʹttiǩ-a?

J E Ä ʹ N N  T E R E S A S A R I  H I Â RV T Õ S  T Ä ʹ V V E R M I Â R K K Â N .  Jeäʹnn 
Teresa Rääʹǩǩesvuõđ vuõlttõsvueʹbb -vuâkkõskåʹdd vuäǯǯai eeʹjj 2016 
ooccmõõžžâst rekisterâʹstted täʹvvermiârkkân Jeäʹnn Teresa peäglvõʹžžen 
tuejjeem ââʹliǩviõʹlǧǧesjuõnn sari hiârvtõõzz. Rekisterâsttmõš puõʹđi 
vueʹššen viõʹǩǩe Intiast da mâʹŋŋlubust Õhttõõvvâmvaaʹldin. Jeäʹnn Teresa 
muâđaid da sari liâ juʹn kuuʹǩǩ âânnam kaauplânji pueʹrren jm. ǩiiʹrjin, 
mäʹtǩǩmooštain di teeʹmmpihttsin. Täʹvvermiârkkrekisterâsttmõõžži mieʹrren 
lij cõggâd hiârvtõõzz lååʹvteʹmes äuʹǩǩummuž kaauplaž mieʹrin. Jeäʹnn 
Teresa nõmm lij vuâkkõskååʹdd vaaldšem rekisterõsttum täʹvvermiârkk da  
lij viõǥǥâst Euroopp unioonâst.

Tiõʹttiǩ-a?

VUÕIGGÂDVUÕĐLAŽ 
SUEJJEEM LÂÂʹSSEN 

V UEIʹTTE MAINSTED ŠE AUNNSÂʹTTEM 
kulttuurääʹrb seeiltummšest da staanmõõžžâst. Täk fiʹttõõzz 
viiʹttje kulttuurääʹrb tobdstummša, dokumentâsttmõʹšše, 
ruõkkmõʹšše da vääʹltummša di še škooultõʹsse da äʹrbbvuõđi 

jeälltummša. Nääiʹt vueiʹtte raʹvvjed äʹrbbvuõđi jieʹllemviõkksažvuõđ, što 
tõk jiâ huânnʼneʹče leʹbe läppjeʹče vooʹps. Seeiltummšest da staanmõõžžâst ij 
leäkku kõõččmõš õhttuvuõiggâdvuõđ suejjeem meäʹrest, peʹce kulttuurääʹrb 
jieʹllemviõkksažvuõđ staanmõõžžâst da tõn oudldõõzzi kâddmõõžžâst. 
Seeiltummuš da staanmõõžž vueiʹnnemkuuʹlm pâjjne ouʹdde jeäʹrben Unesco 
õõlmâs-suåppmõõžžâst maaiʹlm kulttuur- da luâttääʹrb suõjjlummšest 
(1972) di õõlmâs-suåppmõõžžâst aunnsâʹttem kulttuurääʹrb suõjjlummšest 
(2003), koon saʹtte Lääʹddjânnmest viõʹǩǩe ǩiđđmannust 2013. Suåppmõõžž 
tiuʹddepiijjmõõžžâst vaʹsttad Lääʹddjânnmest Museokoontâr.

MUSEOKOONTÂR TUEJJAD  
AKTIIVLÂŽ ÕHTTSAŽTUÂJ 
AUNNSÂʹTTEM KULTTUURÄÄʹRB 
SUÕJJLEMTUÂJAST SÄÄʹMTII ʹǦǦIN 

Määŋgid õhttsaž seminaarid, webinaarid da tuâjjpõõrtid liâ riâššâm eeʹjjest 

2014 ääʹljeen. Täävtõssân lij leämmaž lââʹzzted teâđstemvuõđ da noorrâd 

teâđ säʹmmlai jieʹlli kulttuurääʹrbest. Ko Lääʹddjânnam raportõõʹsti Unescooʹje 

eeʹjj 2022 aalǥâst vuõssmõs vuâra suõjjlemtååimain Lääʹddjânnmest, tuejjee 

Sääʹmjânnmest tõʹst seʹlvvtõõzz. Museokonttâr veäʹǩǩtieʹǧǧivuiʹm liâ tuärjjääm 

mõõnni iiʹjji määŋgid säʹmmlai kulttuurääʹrb haʹŋǩǩõõzzid. Ååʹn jååʹttmen liâ Sámi 

Duodji ry digitâʹsttemhaʹŋǩǩõs di Sámi Árvvut ry juõigghaʹŋǩǩõs, koid liâ tuärjjääm 

Museokonttâr aunnsâʹttem kulttuurääʹrb veäʹǩǩtieʹǧǧin.

Leena Marsio 
spesiaaläʹšštobddi
Museokoontâr

Anniina Turunen 
lehtor

ǩiõtt-tuâjjtuejjeei

ŠKOOULTÕS LIJ VUEʹSS 
SÄÄʹMKULTTUUR SEILLMÕÕŽŽÂST 
DA SERDDMÕÕŽŽÂST PUÕʹTTI 
PUÕLVVÕÕǤǤID

Sääʹmǩiõtt-tuâjjsilttõõzz vääʹltummuž nääʹl mottje. Õinn veâl ǩiõtt-tuâjaid mättje 

dååma, leša jäänmõs mieʹrin mättjummuž oʹcce jeeʹresnallšem škooultõõzzi 

pääiʹǩ nuʹtt sääʹmvuuʹdest ǥu še tõn åålǥpeäʹlnn. Sääʹm škooultemkõõskõõzzâst 

Aanrest lij vueiʹtlvažvuõtt mättʼtõõttâd sääʹmǩiõtt-tuâjjsueʹrj tuʹtǩǩõs- da vuäʹnkõs-

škooultõõzzin.  

Sääʹmǩiõtt-tuâjj lij õlmmõõzzâs peäʹlnn reeʹǧǧes. Što vueiʹttep škooultõõzzin 

väʹldded lokku sääʹmǩiõtt-tuâj kulttuurlaž määŋgnallšemvuõđ da jeeʹres sääʹmǩiõlid, 

leʹčči vääžnai ohjjeed jeänab resuursid sääʹmǩiõtt-tuâj pääiklaž jiijjâsnallšemvuõđid. 

Täid lokku vääʹldeen vueiʹttep tuejjeed juõʹǩǩ mättʼtõõttja staanâs vueʹjj mättjed 

kulttuurääʹrbes.

Sääʹmǩiõtt-tuâjjkulttuur peäʹlnn lij vääžnai, što teâđai da tääidai vääʹltummuš 

juätkkai uuʹccmõsân seämma reggsen puõlvvõõǥǥâst nobba, oummust ooumže.

ÄʹRBBVUÕĐLAŽ TEÂĐ DA  
ÄʹRBBVUÕĐLAŽ KULTTUUR-
ÕLMMÕÕZZI SUEJJUMMŠIN

V I I ʹTTJE ÂʹTTE ÕHTTUVUÕIGGÂDVUÕĐID, KOIVUIʹM JEEʹRES 
toiʹmmjeeʹjid ââʹnnmen õlmmõõzz tiõttum naaʹlin. Seeiltummšin da staanmõõžžin däs 
viiʹttje äʹrbbvuõđlaž õlmmõõzzi jieʹllemviõkksažvuõđ âʹlnn âânnmõʹšše jeeʹres naaʹlin. 
Täk vueiʹnnemkuuʹlm jiâ ǩeâšttõõđ kuõiʹmeez vuâstta, leša taʹrjjee čåuddmõõžžid 

jeeʹresnallšem vaarid da vaʹǯǯtõõzzid. Ouddmiârkkân äimmõsmuttâz leʹbe narood âkkõõvvmõõžž 
puʹhttem vaʹǯǯtõõzzid ij vueiʹt hieʹlǩeld vaʹstteed IP-vuõiggâdvuõđivuiʹm, peʹce jeänab seeiltummuž da 
staaneem kuånstivuiʹm. Nuuʹbbeld äʹrbbvuõđlaž õlmmõõzz lååʹvteʹmes kaauplaž äuʹǩǩen âânnmõʹšše 
vueiʹtte vaʹstteed samai suejjeem kuånstivuiʹm. Tän aunstõõzzâst čiŋlmâʹvve vuõss-sââʹjest suejjeem 
vueiʹnnemkuʹlmme, leʹbe tõõzz mõõnnalla IP-vuõiggâdvuõđid ââʹneeʹl vuäitče staanâd kulttuurääʹrb 
jieʹllemviõkksažvuõđ da juätkkjemvuõđ. 

AUNNSÂʹTTEM KULTTUURÄʹRBB

Äʹrbbvuõđ suejjummuš IP-vuõiggâdvuõđivuiʹm Äʹrbbvuõđ suejjummuš da staanmõš  
tobdsteeʹl, dokumentââʹsteeʹl, vääʹlteeʹl,  
ruõkkeeʹl da jeällteeʹl di škooulteeʹl  
äʹrbbvuõđ âʹlnn õõʹnnʼjid

JEEʹRES KUÅNSTIVUIʹM JEEʹRES VUÕʹJJIN

Lååʹvteʹmes kaauplaž äuʹǩǩen âânnmõš

Lååʹvteʹmes äuʹǩǩummuš maatkčummšest da 
ǩeeitâsttmõõžžâst, ǩeʹkssjum miõllkoovi tuejjummuš 

Aunnsallaš äʹrbbvuõtt, pââʹss pääiʹǩ,  
nõõm da tõid kuulli äʹrbbvuõđ

Äʹrbbvuõʹtte kuulli privattvuõđ suej kõõččmõõžž, 
äʹrbbvuõđ čuäʹjteeʹji vuõiggâdvuõđ

Äimmõsmuuttâs, puõcci jieʹllemvuuʹdi  
occnummuš da pirrõõzz muuttâs  

Tällõõzzlaž tuejjeei, jõs äʹrbbvuõđâst ij  
vuäǯǯ jieʹllemvueʹjj jiâ-ǥa leäkku nokk tuejjeei 

Ǩiõli vueʹǩǩ da ǩiõllpueʹrrvuäittmõš

Narood jânnamtiõđlaž sâjjõõttmõš

Äʹrbbvuõđlaž teâđ da õlmmõõzzi  
seʹrddjeteʹmesvuõtt ođđ puõlvvõõǥǥid 

AUNNSÂʹTTEM 
VUÕIGGÂDVUÕĐI 
ÕÕLMÂS VUÂĐĐJURDDI



IP-VUÕIGGÂDVUÕĐIVUIʹM

P ÂʹRǦǦE OOUʹDEED KREEVSÕS DA JIÕGLVAŽ  
reâuggam di ođđ innovaatioi da ǩeʹkssjõõzzi raajjmõõžž. Seämma 
ääiʹj tõk oouʹdee tuejjõõzzi da ođđ ǩeʹkssjõõzzi leävvnummuž 
narood vuällamnalla. IP-vuõiggâdvuõđivuiʹm pâʹrǧǧe še oouʹdeed 

markkni tåimmʼmõõžž, lââʹzzted ǩeâšttõõttmõõžž da staanâd õõʹnnʼji intreeʹssid. 
Veiddsõs miõlâst aunnsâʹttem vuõiggâdvuõđi mieʹrren lij ceâlai ooumažkååʹdd 
jiõglvaž da kulttuurlaž viõkkväärai lââʹzztummuš. IP-vuõiggâdvuõđ jiâ nääiʹt 
leäkku vuâsttlõõzz äʹrbbvuõđlaž da õhttsallaš toiʹmmjummša. Tõk vueiʹtte 
suejjeed äʹrbbvuõđlaž teâđ, õlmmõõzzid da silttõõzz, da nääiʹt oouʹdeed nuʹtt 
individuaalʼlaž ǥu še õhttsallaš kreevsõsvuõđ.

Ä ʹ R B B V U Õ Đ L A Ž  I J  M I Â R K K Š Õ Õ V  M Õ Õ N - N E  V U Ä ʹ M M  D A 

M O T T J E T E ʹ M E S  Ä Ä ʹ Š Š ,  peʹce äʹrbbvuõđlaž õlmmõõzzid räʹjje, väʹldde 
õhttsallaš âânnmõʹšše da seʹrdde ooudårra puõʹtti puõlvvõõǥǥid. Håʹt 
tuejjeei oummid ij vueiʹt õõuti mieʹldd tobddâd, lij äʹrbbvuõđlaž õlmmõõzz 
tuâggast pâi luuskai jiõglvaž tuâjj, koon tuejjee da kååʹtt kumulââvv 
õutstõõzz toiʹmmjummšest. Nääiʹt še äʹrbbvuõđi âʹlnn âânnmõš, juätkkmõš 
da oođummuš liâ pieʹǩǩ kreevsõs da jiõglvaž tuâjast, kååʹtt vuäǯǯ IP-
vuõiggâdvuõđi suej. Äʹrbbvuõđlaž õlmmõõzzin õhttsallaš tuejjummuš 
da individuaalʼlaž õlmmõs õhttne. Äʹrbbvuõđ še mottje da ođsmâʹvve, 
ko ođđ maall, hääm da õlmmõõzz šâʹdde õhttsallšânji primmum vueʹssen 
õhttsaž äʹrbbvuõđâst. Õhttu tõt, što äʹrbbvuõđlaž õlmmõõzz ouddne 
meälǥžet puõlvvõõǥǥi mieʹldd, ij miârkkšõõv tõn, što tõk jiâ vueiʹt vuäǯǯad 
vuõiggâdvuõđlaž suej. Jieʹlli kulttuur fiʹttõs viiʹttai õhttsallaš vuârrvaikktõʹsse, 
koʹst äʹrbbvuõđlaž õlmmõõzzid tuejjee pâi oʹđđest da juõʹǩǩ tuejjeei vuäitt 
puʹhtted uuʹcceld jiijjâs lââʹzztõõzzid ääiʹjab õlmmõõzzid õhttsaž raam seʹst.

Tiõʹttiǩ-a?

INDIVIDUAALʼLAŽ TUEJJUMMUŠ DA 
ÄʹRBBVUÕTT ÕHTTNÂʹVVE KUÕIʹMEEZ

Sooǥǥstan lij leämmaž raʹvves ǩiõđin tuejjeem äʹrbbvuõtt puõlvvõõǥǥi čõõđ. 

Maaddâräʹjj tuejjii jm. ǩeʹrrsid, ǩeâlkaid da vuõjjraʹssjid. Maaddâräkk tuejjii 

čieʹppes neʹttneʹccpuäkknjid da pihttsid, kooi kääʹv da hieʹrv mainste tõi õõʹnnʼjest 

jiânnai. Muu eʹčč tuejjeeškuõʹđi äʹrbbvuõđlaž ââʹnnemkaauʹnid di mâŋŋa ärvvsaž 

čeäppõsǩiõtt-tuâjaid: čieʹppeld hiârvtum muõrr-, päʹǩǩ-, čuäʹrvv-, täʹhtt- da 

silbbkaauʹnid. Silbbtuâjai tuejjummuš sääʹmõutstõõzzâst lij miâlggâd ođđ äʹšš. 

Häämai, aunnsi da ornamentiikk fiʹttjõs liâ puättam muʹnne äʹrbben. 

Äʹrbbvuõtt jeäll da mottai ääiʹj mieʹldd. Moottam maallid jiijjan mooččâdvuõđ 

fiʹttjõõzz mieʹldd. Tuejjääm tõn meälǥžet nuʹtt, što tobddsen šõddâm kääuʹn seilla 

tobddsen da tobdstemnalla. Ođđ kaauʹnid jeäʹp tuejjed tõn ođđvuõđ diõtt, tõt lij 

rääi mõõnni. Vääžnʼjab lij čõõnnâd muu tuâj siõm kuʹsǩǩen oouʹdab da puõʹtti 

puõlvvõõǥǥi juätkkan.

Sami Laiti 
põõrǥâsneǩ

ǩiõtt-tuâjjtuejjeei

IP-VUÕIGGÂDVUÕĐIN 

L IÂ TIÕTTUM ÕHTTEEI TAKAI  
vuâđđjurddi. Tõk vuâđđâʹvve õhttuvuõiggâdvuõđid, 
koid vueiʹtte luõvted da kooi viõǥǥâst åårramäiʹǧǧ lij 
väʹlddvueʹzzi ääiʹj peäʹlnn rääʹjtum.

ÕHTTUVUÕIGGÂDVUÕĐÂST LIJ  PÂI TIÕTTUM  
meäʹrtõõllâmnalla åårrai vuäʹmsteei, leʹbe vuõiggâdvuõttvaaldšeei. 
Tät vuäitt leeʹd õhtt ooumaž leʹbe õutstõs, mâʹt-a põõrǥâs, õutstõs 
leʹbe jeeʹres toiʹmmjeei. Jõs vuõiggâdvuõttvaaldšeei lij toobdtem, 
tät vuäitt måtam vuõʹjjin šõddâd oudstum oudsteei vääʹltõõzzin. 
IP-vuõiggâdvuõđ vaaldšeei, leʹbe ”vuäʹmsteei”, leʹbe vaaldšeei 
oudsteei lij kuuitâǥ pâi juriidlânji meäʹrtõõllâmnalla.

ÕHTTUVUÕIGGÂDVUÕTT 
miârkkšââvv tõn, što vuõiggâd-
vuõttvaaldšeei miâsttâmtää ij vuäǯǯ 
tåimmad tiõttum naaʹlin, håʹt mâka ââʹnned 
raajjivuõiggâdvuõttsuej vuäǯǯai tuejjõõzz 
õlmmsânji leʹbe suejjuum täʹvvermiârk 
jieʹllemvueʹǩǩtoiʹmmjummšest. 
Õhttuvuõiggâdvuõđ veeidasvuõđ, leʹbe 
tõn, muʹvddem toiʹmmjummuš ooudald 
vuõiggâdvuõttvaaldšeei lååʹv, meäʹrtâʹlle 
tääʹrǩben juõʹǩǩ IP-vuõiggâdvuõđ kuõskki 
lääʹjjest. Vueʹlǧǧemsââʹjj kuuitâǥ lij, što 
suejjuum tuejjõõzz âânnmõʹšše taarbše 
vuõiggâdvuõttvaaldšeei lååʹv.

ÕHTTUVUÕIGGÂDVUÕĐ LUÕVTEMVUÕTT 
miârkkšââvv tõn, što vuõiggâdvuõttvaaldšeei vuäitt seʹrdded 
vuõiggâdvuõđâs juʹn-a obbnes leʹbe vueʹzzi nuuʹbb ooumže leʹbe 
õutstõʹsse. Vuõiggâdvuõttvaaldšeei vuäitt še lisensiâʹstted, leʹbe 
uʹvdded ââʹnnem- leʹbe motstõõllâmvuõiggâdvuõđ suej vuäǯǯai 
tuejjõʹsse jiijjâs vaʹlljeem oummid.

IP-VUÕIGGÂDVUÕĐ LIÂ ÄÄIǤLÂNJI 
rääʹjtum. Ǩeäʹčče, što vuõiggâdvuõttvaaldšeei lij vuäǯǯam 
ääiǥlânji rääʹjtum õhttuvuõiggâdvuõđ tuâjas puäđõʹsse 
måtamnallšem päʹlǩǩen tuâjstes, leša seämma ääiʹj ceâlai 
ooumažkååʹdd ouddõõzz juuʹrdeen tän õhttuvuõiggâdvuõđ 
pešttmõš lij kuuitâǥ ääiǥlânji rääʹjtum. Tääʹssteädd 
kaunnmõš õhttuvuõiggâdvuõđ ääiǥlaž pešttmõõžž da 
pukid ââʹnnemnalla åårrai aunstõõzz kõõskâst lij vääžnai. 
Ǥu suejjäiʹǧǧ poott, lij tuâj puäđõs puki ââʹnnemnalla. 
Čårstõõǥǥ täʹst tuejjee täʹvvermiârk, kooi suejjääiʹj vueiʹtte 
juäʹtǩǩed oʹđđest di oʹđđest oođeeʹl rekisterâsttmõõžž pâi 
tiõttum äiʹǧǧkõõski.

VUÕIGGÂDVUÕTTVAALDŠEEI 
õhttuvuõiggâdvuõtt ij leäkku totaalʼlaž da  
vuõiggâdvuõđ siiskõs lij rääʹjtum narood intreeʹssi 
staanâm diõtt. Ouddmiârkkân raajjivuõiggâdvuõđâst 
sitaatti välddmõš di tuejjõõzz privatt da mättʼtemâânnmõš 
kuâđđje suejjsueʹrj åålǥpeälla. Vaʹstteeinalla 
täʹvvermiârkkvuõiggâdvuõtt suäpp pâi tobdldõõǥǥi 
âânnmõʹšše jieʹllemvueʹǩǩtoiʹmmjummšest täʹvvermiârki 
nalla. Rääʹjtõõzzi mieʹrren lij vueiʹtlvâʹstted suejjuum 
miârki da õlmmõõzzi luõvâs âânnmõõžž vääžnai vuõʹjjin. 
Vueiʹtlvaž neeuʹrtemvuõʹjjin âlgg vueʹššen täʹrǩstõõllâd 
tõn, kooll-a neeuʹrteeʹjen fiʹttjum âânnmõš måtam IP-
vuõiggâdvuõđ rääʹjtemvuâkkõõzz pirrsa. 

EETTLAŽVUÕTT ǨEÂLLʼJEEI 
KREEVSÕS TUÂJ VUEʹLǦǦEMSÂÂʹJJEN 

Čeäppõstuejjeei haaʹlee jeänab di jeänab tåimmad eettlânji ǩeâllʼjeei naaʹlin. 

Ânnʼjõžääiʹj kâʹčče jiânnai oummin õõuti mieʹldd looʹvid ââʹnned säʹmmlažvuõđ håʹt 

mâka ǩieʹssteatteeʹrest, leša feʹrttai vuâmmšed, što ij õhtt ooumaž vueiʹt mainsted 

puki peäʹlest da täujja ooumaž jåudd nääʹlteʹmes päikka, jõs ǩiõččlâstt, što õõlǥči 

mâid-ne looʹvid uʹvdded. Nuuʹbbeld ij õõlǥ leeʹd ni pâiʹl vaarõõtti tõnnalla, što 

säʹmmlaid leʹbe Sääʹmjânnam jiâ tuõst ni vooʹps peäggted tuejjõõzzin. Leʹčči šiõǥǥ, 

što leʹčči måtam veʹrǧǧneǩ leʹbe oudsteei, ǩeäzz vuäitči väʹldded õhttvuõđ vueʹllǥaž 

kõddsin, ij-ǥa oummu taarbšeʹčče arvvlâʹstted, ǩii vuäǯǯ puʹhtted säʹmmlažvuõđ 

ouʹdde tuejjõõzzin da mäʹhtt. Tõt lij kuuitâǥ vääžnmõs, što tuâstt kõõččâd, jõs 

ääʹššest ij leäkku snäätnai.

Heli Huovinen 
teatterämmatneǩ
musikkneǩ

IP-VUÕIGGÂDVUÕĐI TAKAI VUÂĐĐJURDDI  
jiâ vieʹltǩâni suåv nåkmen äʹrbbvuõđlaž ââʹnnemõhttvuõʹtte da 
kulttuurääʹrb suejjummša. Jeärtõõzz vueiʹtte šõddâd tõʹst, što 
äʹrbbvuõđlaž teâđ da äʹrbbvuõđlaž kulttuurõlmmõõzzid vueiʹtte 
ǩiõččâd, što tõk koʹlle ceâlai õutstõõzz jeällmõʹšše taʹrǩsteǩâni 
vuäʹmstemvuõđ oummid õõuti mieʹldd. Äʹrbbvuõđlaž õhttvuõđâst 
jiâ še vieʹltǩâni toobd vuõiggâdvuõđ ääiǥlaž rääʹjtemvuõđ, 
peʹce vuõiggâdvuõtt vuäitt serddjed puõlvvõõǥǥâst nobba da 
põõššâd čõõđ ääiʹj viõǥǥâst. Nääiʹt vuäitt leeʹd ouddmiârkkân 
tiõttum äʹrbbvuõđlaž juõiggi õhttvuõđâst, kook koʹlle tiõttum 
sooǥǥid da piârrjid huõlǩâni tõi raajjâm pooddâst. Nuʹtt še 
õhttuvuõiggâdvuõđ veeidasvuõđâst vueiʹtte leeʹd jeärtõõzz IP-
vuõiggâdvuõđid veʹrddeeʹl tõʹnt, ǥu äʹrbbvuõđlaž õhttvuõđâst 
vuõiggâdvuõđi rääʹjtõõzz da ââʹnnemvuâkkõõzz jiâ leäkku 
seämmanallšeeʹm ǥu lääʹjjšiõttummšest. 

IP-VUÕIGGÂDVUÕĐIN LIJ  
meeraikõskksânji miâlggâd õhttnõõvvi historia, tõk 
vuâđđâʹvve seämmanallšem vuâđđjurddjid da tõk 
liâ veʹrddeen seämmanallšeeʹm määŋgin jânnmin. 
Suej jânnamtiõđlaž veeidasvuõtt vaajtââll kuuitâǥ 
jeeʹres IP-vuõiggâdvuõđi kõõskâst. Ouddmiârkkân 
raajjivuõiggâdvuõđ sueʹrjest Lääʹddjânnmest tuejjõõzz 
tuejjääm raajji vuäǯǯ meeraikõskksaž suåppmõõžži 
nuäjain suej jiijjâs tuejjõʹsse še jeeʹres suåppmõõžži 
vuäzzlažvaldiain. Nuuʹbbeld täʹvvermiârk âlgg 
rekisterâʹstted ceâlai Euroopp unioonâst, leʹbe jeäʹrben 
juõʹǩǩ jânnmest, koʹst suej haaʹlee vuäǯǯad. Vaʹstteeinalla 
pateʹntt- da mallvuõiggâdvuõđ liâ viõǥǥâst tåʹlǩ tõi 
rekisterâsttmõõžž käʹttem jânnmin. IP-vuõiggâdvuõđid 
meeraikõskksânji täʹrǩstõõllmen lij vääžnai seʹlvvted, koʹst 
vuõiggâdvuõtt lij jânnamtiõđlânji viõǥǥâst.

Hanna-Maaria Kiprianoff 
nuõrttsääʹmkulttuur  
määŋgsiltteei

ÕHTTSAŽ ÄʹRBBVUÕĐÂST LIJ  
PUEʹRR TUʹMMJED ÕÕUTSÂÂʹJEST

Lij vääžnai, što sääʹmkulttuur kuâsttai, leša vääžnai lij še, što mõõnnalla da ǩii tõʹst 

vuäǯǯ ääuʹǩ. Nuõrttsäʹmmlain lij ââʹlmõs äʹrbbvuõđlaž vaaldšemorgaan siidsååbbar. 

Siidsåbbrest liâ ouddmiârk, što åålǥpeällsaž toiʹmmjeei lij haaʹlääm äʹrbbvuõđlaž 

nuõrttsääʹm kääuʹn maall da symboliikk ođđ kaauplaž ouddsest. Ääʹššest lij 

saǥstõllum vueʹššen suåvtõõzzi kõõsk da tuõttum, što veʹǩǩe tõn siidsåbbra, leša 

lååʹv jeäʹla miõttâm. Õhttân mäinnan leäi, što nuõrttsäʹmmlaid pueʹttem äuʹǩǩ leäi 

leeʹd pâi kueʹsttemvuõtt. Toiʹmmjeei leäi äukkjõõvvâd tällõõzzlânji, leša tõʹst äuʹǩǩ ij 

leʹjje pueʹtted nuõrttsäʹmmlaid.

Tän ääʹššest toiʹmmje puârast tõʹnt, ǥu teâđstõʹlle lååʹv ouddâl ǥu ni mâid 

aʹlǧǧe puuʹtʼted. Saaʹmi siidsåbbar resuurs liâ rääʹjtum, ǥu toʹben ǩiõttʼtâʹlle aaʹššid 

lääidast laiddu. Ǥu ääʹšš liâ jiânnai ǩiõttʼtõõllâmnalla, vaʹlljee tõin pueʹrmõs fiʹttjõõzz 

meâldlaž ǩiõttʼtõõllâmjäʹrjstõõzz.

TÄIN JEÄRTÕÕZZIN 
HUÕLǨÂNI  

I P-VUÕIGGÂDVUÕĐID VUEIʹTTE  
måttmin aaʹššin da mõõn-ne mieʹrin ââʹnned 
õlmmõõzzi äʹrbbvuõđlaž ââʹnnemõhttvuõđ 
staanâm diõtt. Tän vuäitt vuâđđtõõllâd še tõʹnt, ǥu 

Lääʹddjânnmest ij leäkku ni vooʹps jeäʹrab lääʹjjšiõttummuš, 
kååʹtt šiõtteʹči äʹrbbvuõđlaž õlmmõõzzi âânnmõõžž da 
staanči tõi tuâǥǥast åårrai õhttsallaš intreeʹssid.

IP-VUÕIGGÂDVUÕĐI ÂÂNNMÕÕŽŽÂST ÄʹRBBVUÕĐLAŽ 
õlmmõõzzi suejjeem diõtt âlgg jeärted kueʹhtt jeeʹres vueiʹnnemkuuʹlm.

OUMMU ÕÕUTI MIEʹLDD, MÂʹT-A ǨIÕTT-TUÂJJTUEJJEEI,  
lleuʹddjeei, kovvčeäppõsneeʹǩǩ da jeeʹres äʹrbbvuõđlaž tuâj jueʹtǩǩi, kook tuejjee 
jiõglvaž tuâj da vuäǯǯa äigga jiijjâsnallšem õlmmõõzzid äʹrbbvuõđid ââʹneeʹl, 
vueiʹtte suejjeed jiijjâz tuâj puäđõõzzid tõʹst mäʹhtt ǩii täättas čeäppõsneǩ leʹbe 
jieʹllemvueʹǩǩharjjteei. Tâʹl kõõččmõš lij tõʹst, što suejjuum õlmmõõzz âânnmõʹšše 
taarbše vuõiggâdvuõttvaaldšeei lååʹv, jõs âânnmõš ij leäkku mõõn-ne lääʹjjest 
meäʹrtõllum õhttuvuõiggâdvuõđ rääʹjtõõzzi pirrsest. 

ÂLGG VUÂMMŠED, ŠTO RAAJJI  IP-
vuõiggâdvuõđid vuâđđõõvvi õhttuvuõiggâdvuõtt ohjjââvv 
nuʹtt åålǥpeällsaž toiʹmmjeeʹjid ǥu jiijjâs õutstõõzz 
vuäzzlaid. Raajji vuäitt lääʹjj nuäjain jiõččnânji mieʹrreed 
vuõiggâdvuõđâs âânnmõõžžâst še jiijjâs õutstõõzz 
vuäzzlai vuâstta. Tõʹnt äʹrbbvuõđlaž õhttvuõđâst lij 
vääžnai täʹrǩstõõllâd še tõn, mõõn čiŋŋlânji suej seʹst 
åårrai õlmmõõzz siiskõs lij vuäǯǯam vaikktõõzzid jiijjâs 
piârri, vuuʹd leʹbe ceâlai sääʹmõutstõõzz äʹrbbvuõđâst. 
Seämmanalla âlgg täʹrǩstõõllâd tõn, lij-a suej oocci 
oummust da õutstõõzzâst mii-ne kreevsõs tuâjast vaikktam 
naʹddjemnallšem kõskkvuõtt, kååʹtt vuäitči meäʹrtõõllâd 
še IP-vuõiggâdvuõđ âânnmõõžž. Kõõččmõš vuäitt 
leeʹd tõʹst, jõs õutstõõzz tuejjeeʹji kõõsk liâ mõõk-ne 
suåppum vuâkkõõzz leʹbe jõskk miâsttmõš tõʹst, koon 
mieʹrin seämma jouʹǩǩe kuulli oummu vueiʹtte laiʹnnʼjed 
kuõiʹmeez tuejjõõzzin da mäʹhtt jiõglvaž tuõjju ohjjõõvvi 
IP-vuõiggâdvuõđid õõlǥči ââʹnned. Måttmešt äʹrbbvuõđ 
åårrmõš da äʹrbbvuõđlaž siiskõs vueiʹtte leeʹd vieʹltʼteʹmes 
raamm jiijjâsnallšem õlmmõʹsse. Tät ij kuuitâǥ rääʹjet 
ni ǩeän vueiʹtlvažvuõđid raajjâd še vooʹps ođđ da 
jiijjâsnallšem tuejjõõzzid äʹrbbvuõđid ââʹneeʹl. Kõõččmõš 
lij tõʹst, mõõn mieʹrin suej seʹst åårrai õlmmõs lij vaikktam 
siiskõʹsse da leämmaž pieʹǩǩen õhttsaž äʹrbbvuõđâst, 
leʹbe tõʹst, lij-a kõõččmõš tuejjeei jiijjâs raajjâm ođđ 
tuejjõõzzâst.

T U E J J E E ʹ J I  D A Õ U T S T Õ Õ Z Z  K Õ S K K S A Ž  N A ʹ D D J Õ Õ Z Z N A L L Š E M 

K Õ S K K  V U Ä I T T  TO I ʹ M M J E D  K R E E V S Õ S  T U Â J  V U Â Đ Đ A N .  Australia 
ââʹlmõs vuõiggâz čåuddmõõžžâst John Bulun Bulun & Anor v R & T Textiles Pty Ltd 
eeʹjj 1998 tuõʹtte, što raajjivuõiggâdvuõtt vuäitt šõddâd alggveärlânji tåʹlǩ oummid 
õõuti mieʹldd ij-ǥa raajji õutstõõzzâst leämmaž nääiʹt vuõiggâdvuõttvaaldšeei sââʹjj 
tuejjõʹsse ohjjõõvvi raajjivuõiggâdvuõđâst. Čåuddmõõžžâst kuuitâǥ tuõʹtte, što ǥu 
tuejjeei da suu tuâǥǥõutstõõzz kõõskâst leäi naʹddjemnallšem kõskkvuõtt (fiduciary 
relationship), kååʹtt leäi leämmaž taarblaž tuejjõõzz raajjâm diõtt, õõlǥči tuejjeei 
ââʹnned raajjivuõiggâdvuõđâs tõnnalla, kååʹtt vuâmmaš še õutstõõzz intreeʹss. Näkam 
naʹddjemnallšem kõskkvuõtt vââjai ât õõlǥted raajjivuõiggâdvuõttvaaldšeei toiʹmmjed 
tiõttum naaʹlin raajjivuõiggâdvuõđ ââʹnnmen, håʹt raajjivuõiggâdvuõtt kuuli suʹnne 
tuejjõõzz raajjʼjen.

Čåuddmõš vuâđđõõvi Australia raajjivuõiggâdvuõttläkka da tõʹst vueiʹtte 
tuejjeed tåʹlǩ raajlaž naaʹlin juurdpuättmõõžžid tâʹvvjânnmallaš lääʹjjšiõttummuž 
tuʹlǩǩeʹmmen. Kuuitâǥ čåuddmõõžž takaivuâđđjuurd, što õõut tuejjeei da tän 
tuâǥǥõutstõõzz kõõskâst leäi viõǥǥâst naʹddjemnallšem kõskkvuõtt da tõn 
miârktõõzzâst tuejjõõzzi raajjmõõžžâst da vaikktõõzzâst raajjivuõiggâdvuõđ 
âânnmõʹšše, vuäitt uʹvdded äukkjallaš takaivuäʹppõõzz še tâʹvvjânnmallaš 
raajjivuõiggâdvuõttlaaʹjji tuʹlǩǩummšest. Tõʹst, mâid ǩeäʹčče, što tuejjeei liâ suåppâm, 
ko liâ raajškuättam tuejjõõzz, vuäitt leeʹd miârktõs, ko täʹrǩstâʹlle tõn, mõõnnalla 
raajjivuõiggâdvuõđ õõlǥči ââʹnned.

Tiõʹttiǩ-a?

 70

Aunnsâʹttem vuõiggâdvuõđi õõlmâs vuâđđjurddi



ÕÕUT DA JIIJJÂS 
JIÕGLVAŽ TUÂJ SUEJJEEI 
OUMMU LÂÂʹSSEN 

Š E ÕUTSTÕÕZZ VUEIʹTTE PÕRGGÂD  
ââʹnned IP-vuõiggâdvuõđid kulttuurääʹrbez 
suejjeem diõtt. Tâʹl kõõččmõš lij še tõʹst, mõõnnalla 
vuõiggâdvuõđid vueiʹtte ââʹnned sääʹmõutstõõzzi 

vuâđđtõllum vuõiggâdvuõđlaž vuârddmõõžži tieuʹddem diõtt, kook 
pâjjne Lääʹddjânnam vuâđđlääʹjjest die alggmeerai vuõiggâdvuõđid 
kuõskki čõõđtõõzzâst. IP-vuõiggâdvuõđi veäkka vueiʹtte 
ouddmiârkkân põrggâd viikkâd čõõđ vuâđđlääʹjj staanâm säʹmmlai 
kulttuurlaž jiõččvaaldâšm sääʹmvuuʹdest. Õutstõõzz vueiʹtte suejjeed 
õlmmõõzzeez staanâm diõtt tõi äʹrbbvuõđi ciistâst õõʹnni âânnmõõžž 
markknin. Tobddum õlmmõõzzi suejjummšest vuäitt kuuitâǥ leeʹd 
IP-vuõiggâdvuõđi siiskâž oudldõõzzin šõddi rääʹjtõõzz jeäʹrben 
tâʹl, jõs õlmmõõzz liâ ääiǥlânji samai vuämmaz leʹbe tõk liâ juʹn 
õlmmsânji âânnmõõžžâst markknin. Kõõččmõš lij vueʹjjmeâldlaž 
arvvlâsttmõõžžâst di tõʹst, mõõnnalla tiõttum õlmmõõzzid 
pâʹrǧǧe suejjeed. Âlgg še väʹldded lokku vuõiggâdvuõđlaž 
suejjeem sosiaalʼlaž, poliittlaž da še kulttuurlaž vaikktõõzzid leʹbe 
kõõččmõõžžid jm. tõʹst, ǩii suej vuäǯǯ ooccâd, ǩii tõn âânnmõõžžâst 
tuʹmmai da ǩeäzz kooll suejast vuåǯǯum vueiʹtlvaž äuʹǩǩ.

RAAJJIVUÕIGGÂDVUÕTT 
KREEVSÕS TUÂJ SUEJJAN

RAAJJIVUÕIGGÂDVUÕĐ 
MIEʹRREN 

L IJ  OOUʹDEED KREEVSÕS TUÂJ DA  
ooudâsvieʹǩǩted tuejjõõzzi leävvnummuž narood vuällamnalla. 
Täid täävtõõzzid pâʹrǧǧe uuʹdeeʹl tuejjeeʹjid õhttuvuõiggâdvuõđid 
tuejjõõzzeez da seämma ääiʹj rääʹjteeʹl täid õhttuvuõiggâdvuõđid 

tuejjõõzzi veiddsab ââʹnnemvuõđ pueʹrren.
Raajjivuõiggâdvuõtt suejjad pukid jiijjâsnallšem õlmmõõzzid, ij-ǥa  

tuejjõõzz äʹrbbvuõđlažvuõtt tââʹđen jaukkâd tõn vueiʹtlvažvuõđ vuäǯǯad 
raajjivuõiggâdvuõttsuej. Ǩiõtt-tuâjjla, leuʹddjeei, kovvčeäppõsneeʹǩǩ da jeeʹres 
äʹrbbvuõđlaž õlmmõõzzid raajji tuejjeei vuäǯǯa tuejjõõzzeez automaattlânji 
raajjivuõiggâdvuõđ suej, tâʹl ǥu tuejjõõzz teäuʹdde raajjivuõiggâdvuõđâst oudldum 
jiijjâsnallšemvuõđ kaiʹbbjõõzz. Äʹrbbvuõđlažvuõtt ij miârkkšõõv staattlažvuõđ 
da äʹrbbvuõđlaž tuejjõs vuäitt õlmmeed õõut oummu ǩiõttʼtõõllmõõžž da 
jiijjâsnallšemvuõđ, håʹt tõt leʹčči valmštum äʹrbbvuõđlaž vuâkkõõzzi da  
naaʹli mieʹldd.    

Anna Näkkäläjärvi-Länsman 
musikkneǩ

 näggtõsǩeʹrjjtuʹtǩǩeei 

LUÕĐĐJIN KOʹLLE  
AAIʹJI  DA OUMMI JIÕNID

Sääʹm luõđđi âânnmõš vuäitt leeʹd väʹǯǯlõs. Liâ vuäʹmm ruõkkum 

luõđđi, kook vâjja viiʹttjed luõđđi vuâstta vaʹlddja naaʹlin, koon ij ääʹšš 

leʹbe konteeʹkst tieʹđǩâni pââʹst tuʹlǩǩeed. Oummust tuejjuum luõđđi 

kovvee luõđđi kuånstivuiʹm oummu ceâlaivuõttân tuejjeeʹl suʹst mâʹt-a 

jiõnnmaaiʹlm. Luõđđjin mušttle da viiʹttje ouddmiârkkân sättmõõžžid da 

paaiʹǩid. Lââʹssen luõđđjin liâ jiijjâz vooudlaž jiõččvuõđ. Luõđ lij jieʹlli da 

ođđ luõđđi šâʹdde pâi lââʹss.

Tän ääiʹj lij vääžnai, što sääʹm luõđ kollai da kuâsttai. Nääiʹt tõt 

seillad jieʹllemviõkksažvuõđâs.

Vaʹǯǯtõssân lij, mäʹhtt puʹhtted vuäʹmm luõđđjid ânnʼjõžpeivva 

kulttuurlânji ǩeâllʼjeei naaʹlin. Mii lij ǩeän jeällmõš? Mõõn vuäitt oođeed? 

Nuuʹbbeld lij vääžnai puʹhtted puärrsummus luõđđjid tän peivva 

kuullâmnalla da nuuʹbbeld lij pâi vääžnai smiõttâd, mii jeäʹrben  

tuärjjad sääʹmõutstõõzz da äʹrbbvuõđlaž teâđ serddjummuž.

RAAJJIVUÕIGGÂDVUÕTT ŠÂDD 

P ÂI TUEJJÕÕZZ TUEJJEEJA TÂʹLLES,  KO TUEJJÕS  
valmštââvv, ij-ǥa jeäʹrab rekisterâʹsttemtååimaid suej šõddmõššân taarbâž. Nuʹtt 
še tuejjõõzz leʹbe meeräʹrbbvuõđ čuäjtõõzz čuäʹjteei vuäǯǯ suej jiijjâs čuäjtõʹsse. 
Tuejjõõzz ij vuäǯǯ raajji lååʹvtää ââʹnned, ij-ǥa tuejjõõzz leʹbe čuäjtõõzz vuäǯǯ 

raajji lååʹvtää ruõkkâd da õlmstâʹtted. Vaʹstteeinalla tuejjõõzzâst rajjum muuttâlm vuäǯǯ jiijjâs 
raajjivuõiggâdvuõttsuej. Raajjivuõiggâdvuõtt ij kuuitâǥ leäkku totaalʼlaž, peʹce tõn liâ rääʹjtam 
jm. privatt ââʹnnem, mättʼtõsââʹnnem da sitaatti väʹlddem pueʹrren.

Raajjivuõiggâdvuõtt suejjad tuejjõõzz häämaid, leʹbe nåkam elemeeʹntid, koid vueiʹtte 
tuejjõõzzâst aaicivuiʹm aiccâd. Raajjivuõiggâdvuõtt ij suejjad tyyl, teâđ, tääid leʹbe silttõõzz. 
Ǩii täättas vuäitt tuejjõõzz täʹrǩsteeʹl ââʹnned pueʹrren tõʹst kaunnmes ideaid, teeʹmid leʹbe 
tyylaaʹššid. Raajjivuõiggâdvuõttlääʹǩǩ ij še cõõgg inspiraatio vuäǯǯmest leʹbe imitâsttmõõžžâst 
ääiʹjab tuejjõõzzid, jõs tännalla kuuitâǥ räʹjje ođđ da jiõččnaž, leʹbe riʹttjeei mieʹrin ääiʹjab 
tuejjõõzzin jeeʹresnallšem tuejjõõzz.

Áilu Valle 
musikkneǩ

SÄÄʹM MAAINÂSÄʹRBBVUÕĐ 
INSPIRAATION MUSIIKKÂST

Muännai Amocin tuejjeem puõʹtti rap-ceärnnaz tiõttum käpplõõǥǥi tuâggast 

vueiʹtte kuullâd sääʹm maainâsmainsteeʹji jiõn. Mainstõõʹttim laaulteeʹksti väʹrdd 

sääʹm maainâsmainsteeʹjid da suåvim sijvuiʹm måttmi mainnsi âânnmõõžžâst ođđ 

laaulteeʹksti aunstõssân. Õõutsââʹjest smiõttim, mõõn lij suåvlaž õlmstâʹtted da 

mõõnnalla mainnsid vuäitt ââʹnned. Håʹt âʹtte rap-sääntõõzz liâ mij karndaažžâst 

vuâlggam, kollʼje tõi tuâǥǥast laullʼji teeʹmin da siiskõõzzin sääʹm mainnâz. Sääʹm 

mainstemäʹrbbvuõđ liâ ođđ albuumâst kõskksaž vueʹlǧǧemsââʹjjen da inspiraation 

da lij ouddmiârkk tõʹst, mäʹhtt äʹrbbvuõđi suõjjlummuš lij vääžnai še ođđ da õõut 

oummu kreevsõs tuâj tuejjummuž peäʹlnn. 

TUEJJEEI VUÄITT LUÕVTED 
RAAJJIVUÕIGGÂDVUÕĐÂS 

V OOʹPS LEʹBE VUEʹZZI,  DA SON VUÄITT ŠE 
uʹvdded lååʹv vaʹlljuum oummid ââʹnned tuejjõõzz ođđ tuejjõõzzi 
raajjmõõžžâst. Tuejjeei vuäitt še väʹlddeed õhttõõzz, organisaatio 
leʹbe jeeʹres oudsteei valvvâd raajjivuõiggâdvuõđ peäʹlstes. 

Tuejjeei vueiʹtte kõskkneez suåppad tõʹst, što puk õhttõõzz vuäzzla vuäǯǯa ââʹnned 
kueiʹmeez raajjivuõiggâdvuõđ ođđ tuejjõõzz raajjmõõžžâst. Tuejjeei vueiʹtte še 
kõskkneez suåppâd tõʹst, što puk õutstõõzz vuäzzla vuäǯǯa ââʹnned kuõiʹmeez 
raajjivuõiggâdvuõđ ođđ tuejjõõzzi raajjmest.

Raajjivuõiggâdvuõtt lij viõǥǥâst 70 eeʹjj raajji jääʹmmemeeʹjj looppâst laʹsǩǩeen. 
Jõs tuejjeei jiâ tieʹđ, tän 70 eeʹjj suejjääiʹj laʹsǩǩee tuejjõõzz õlmstâʹttmest leʹbe tõn 
raajjmõõžžâst. Suejjääiʹj puuttmõõžž mâŋŋa tuejjõõzz vuäǯǯ ââʹnned luõvâld ǩii täättas. 
Čårstõõǥǥ raajjivuõiggâdvuõđâst luõvâs tuejjõõzzi âânnmõʹšše rääjj nuʹtt sarnnum 
klassikkosuejj. Tän nuäjain ij ni vuäʹmm tuejjõõzzid vuäǯǯ ââʹnned õlmmsânji nåkam 
naaʹlin, kååʹtt neeuʹret tõid ohjjõõvvi čuõvtõõzzlaž ouddõõzz. Klassikkosuej välvv 
Lääʹddjânnmest mättʼtõs- da kulttuurministeria.

Raajjivuõiggâdvuõđlaž kõõččmõõžž liâ täujja vaiggsânji ouddlest čåuʹddemnalla. 
Vuäitt leeʹd vaiggâd särnnad tõʹst, lij-a kõõččmõõžžâst tuejjõs, kååʹtt vuäǯǯ 
raajjivuõiggâdvuõđ suej, da lij-a suejj õinn viõǥǥâst. Raajjivuõiggâdvuõʹtte kuulli 
aaʹššin, mâʹt-a kõõččmõõžžâst õõut ouddaz raajjivuõiggâdvuõttsuejast, vuäitt kõõččâd 
määusteʹmes ceälkkmõõžž Raajjivuõiggâdvuõttsuåvtõõzzâst.

Ǩiõtt-tuâj da tõi 
hiârvtummuž, 

äʹrbbvuõđlaž musikk 
da mainstum 

mainnâz vuäǯǯa puk 
raajjivuõiggâdvuõttsuej, 

jõs tõk liâ nokk 
jiijjâsnallšeeʹm. 

RAAJJIVUÕIGGÂDVUÕTT SUEJJAD 

NUʹTT TUEJJEEI DA TUEJJÕÕZZ ČUÄʹJTEEI ǤU ŠE JIÕNNRUÕKKÕÕZZ PUUʹTʼTEEI,  JUÕʹǨǨKA JIIJJÂS VUÕIGGÂDVUÕĐIN.

TUEJJEEI ČUÄʹJTEEI JIÕNNRUÕKKÕÕZZ PUUʹTʼTEEI

Mâid juõʹǩǩkaž 
tuejjad?

Tuejjeei rääjj tuejjõõzz, ouddmiârkkân 
suõmmad käpplõõǥǥ leʹbe ǩeeʹrjat teeʹkst. 
Tuejjeei ij vieʹltǩâni jiõčč puuʹt ouʹdde 
tuejjõõzzâs.  

Čuäʹjteei čuäjtââll musikk-käpplõõǥǥ, 
čuäʹjtelm leʹbe håʹt mâka lååkk ǩeeʹrjteei 
ǩeeʹrjtem tiivt. Čuäʹjteei vuäitt čuäjtõõllâd 
še   meeräʹrbbvuõđ, koon raajji jiâ toobd. 
Čuäʹjteei ij vieʹltǩâni jiõčč ǩeeʹrjet 
čuäjtõõllmes tuejjõõzzid. 
 

Jiõnnruõkkõõzz puuʹtʼteeʹjen âʹnne  
tõn, kååʹtt vuõssmõssân ruâkk tiõttum 
čuäjtõõzz jiõn.  

Suej vuäǯǯai Suej vuäǯǯai lij tuejjeei raajjâm 
tuejjõs. Tuejjõõzz vueiʹtte ǩeeʹrjted 
pââjas, mâʹt-a suõm nuõʹtte leʹbe 
tiivt põʹmmja, leša tuejjõs vuäitt 
šõddâd še improvisââʹsteen da leeʹd 
åårrmen tåʹlǩ põõšši åårramhäämtää. 
Ouddmiârkkân luâttpälggsest jååʹttmen 
da õõut poodd ǩeʹkssjum luõđ vuäǯǯ 
raajjivuõiggâdvuõttsuej tõʹst mäʹhtt 
še nuõttpõʹmmja ǩeeʹrjtum klaasslaž 
sinfonia.

Suej vuäǯǯai lij tiõttum tuejjõõzz õhtt 
čuäjtõs.     Tuejjõõzz čuäjtõs lij pâi 
tiõttum poodd šõddi tåimm. Čuäʹjteei 
čuäjtââll mõõn-ne juʹn åårrmen åårrai 
tuejjõõzz, kååʹtt vuäitt leeʹd jiijjâs leʹbe 
ǩeän-ne jeärraz ǩeeʹrjtem tuejjõs.

Suej vuäǯǯai lij õhtt ruõkkõs. Puuʹtʼteei 
toiʹmmjummšest šâdd tõt ruõkkõs, 
digitaalʼlaž teâttõs leʹbe jeeʹres jiõntõs,  
koʹst tuejjõõzz čuäjtõõzz vuäitt kuullâd.

TUEJJEEI ČUÄʹJTEEI JIÕNNRUÕKKÕÕZZ PUUʹTʼTEEI

Koozz  
vuõiggâd-vuõtt 
ohjjââvv?

Raajjivuõiggâdvuõtt ohjjââvv tuejjeei 
raajjâm tuejjõʹsse, leša še tõn mutlmid 
da jeeʹres häämaid. Ouddmiârkkân 
romaanâst vueiʹtte tuejjeed jieʹllikaart 
tåʹlǩ tuejjeei miâsttmõõžžin. Še 
tuejjõõzz čuäʹjtummša taarbše raajji 
lååʹv.      

Čuäʹjteei vuõiggâdvuõtt ohjjââvv jiijjâs 
tiõttum poodd šõddâm õõut čuäjtõʹsse.

Čuäʹjteei vuõiggâdvuõtt ij cõõgg 
jeärrsid čuäʹjteʹmmen seämma čuäjtõõzz 
mâʹŋŋlest. 

Puuʹtʼteei vuõiggâdvuõtt ohjjââvv tõn 
õõut jiõnnruõkkõʹsse, koon puuʹtʼteei lij 
liânttääm. Puuʹtʼteei vuõiggâdvuõtt ij cõõgg 
jeärrsid čuäʹjteʹmmen da liântteʹmmen 
seämma tuejjõõzz oʹđđest. 

Ǩii vuäitt uʹvdded 
lååʹv da mõõn 
vääras? 

Tuejjeei vuäitt uʹvdded lååʹv tuejjõõzz 
âânnmõʹšše õlmmsânji, mâʹt-a tõn 
čuäʹjtummša, da tuejjõõzz käpplõõǥǥi 
liâvtummša.

Čuäʹjteei taarbaš raajji lååʹv, jõs čuäʹjat 
tuejjõõzz õlmmsânji. Čuäʹjteei lååʹv eʹpet 
taarbše suu jieʹlli čuäjtõõzz ruõkkõõzz 
juâkkmõʹšše narooʹde ouddmiârkkân 
radiost, televisiost, sosiaalʼlaž mediast 
leʹbe neʹttvuâlain. Ruõkkum čuäjtõõzz 
vueʹzzeld čuäʹjteeʹjest lij vuõiggâdvuõtt 
koʹrvvõʹsse.

Puuʹtʼteei taarbaš raajji da čuäʹjteei lååʹv 
jiõntem diõtt tuejjõõzz čuäjtõõzz jeeʹres ǥu 
privatt ââʹnnem vääras.

Puuʹtʼteei ij vueiʹt ââʹnned jiõntõõzz 
õlmmsânji raajji leʹbe čuäʹjteei lååʹvtää.

Puuʹtʼteei tuʹmmai kuuitâǥ tõʹst, mõõnnalla 
suu raajjâm jiõntõõzz âʹnne. Raajji leʹbe 
čuäʹjteei jiâ vueiʹt kaiʹbbjed puuʹtʼteei 
ruõkkõõzz jiõccseez. Puuʹtʼteei vuäʹmast 
huâđstes åårrai ruõkkõõzz da vuäǯǯ tõõzz 
ohjjõõvvi vuõiggâdvuõđ, jõs nuuʹbbnalla 
iʹlla suåppum.

RAAJJIVUÕIGGÂDVUÕTT  
LIJ VIÕǤǤÂST 

P OKA LIJ MÕÕNNÂM 70 EEʹǨǨED RAAJJI  JÄÄʹMMEMEEʹJJEST.  
Tän mâŋŋa tuejjõs lij puki luõvâs âânnmõõžžâst. Jõs luõvvsen åårrai tuejjõõzz 
mâʹŋŋlubust jiõnte, šâdd kuuitâǥ ođđ da pååđvuõiggâdvuõtt čuäʹjteeja di 
jiõnnruõkkõõzz puuʹtʼteeja. Tâʹl ǩii täättas jeeʹres vuäitt kâʹl čuäʹjted da jiõnted 

jiõčč kõõččmõõžžâst åårrai luõvvsen åårrai tuejjõõzz, leša tõt ij miârkkšõõv, što vuäǯǯči luõvâld 
ââʹnned nuuʹbb juʹn raajjâm jiõntõõzz. Tâʹl tuejjõs lij luõvâs, leša tiõttum čuäjtõõzz jiõntõs vuäitt 
leeʹd suejjuum. Lij vääžnai vuâmmšed, što tuejjõõzzin, čuäjtõõzzin da jiõnnruõkkõõzzin liâ 
jiõččnaž da kuõiʹmineez pååđsuejjääiʹj.

KLASSIKKOSUEJJ SAMAI VÄÄŽNAI,  
VUÄʹMM TUEJJÕÕZZI SUEJJAN

R AAJJIVUÕIGGÂDVUÕTTLÄÄʹJJ  53 § 
nuäjain ”jõs ǩeerjlaž leʹbe čeäppõõzzlaž tuejjõõzz 
õhttvuõđâst raajji jääʹmmem mâŋŋa mõõntâʹlle 
õlmmsânji čuõvtõõzzlaž ouddõõzzid neeuʹrteei nalla, 

lij asetõõzz mieʹrreem veʹrǧǧneeʹǩǩest väʹldd, håʹt raajjivuõiggâdvuõtt 
lij puuttâm leʹbe tõt ij leäkku leämmaž, ǩieʹldded nuʹvddem 
mõõntõõllmõõžž.” Jõs âʹtte jeäʹrben miârkteei tuejjõõzz âʹnne 
õlmmsânji nåkam naaʹlin, kååʹtt neeuʹrat čuõvtõõzzlaž ouddõõzzid, 
vuäitt mättʼtõs- da kulttuurministeria ǩieʹldded kõõččmõõžžâst 
åårrai mõõntõõllmõõžž. Tän tuʹmmstõʹǩǩe tååđtem vuäitt säʹtted 
duõmmišttâm ǩiõttʼtõõllâmnalla.

Klassikkosuejj lij raajjivuõiggâdvuõttläkka kuulli jeäʹrab 
veʹrǧǧneeʹǩǩ vuõiggâdvuõtt ǩieʹldded tiõttumnallšem neeuʹrteei 
mõõntõõllmõõžž da suõjjled nääiʹt måttmid samai vääžnai tuejjõõzzid 
kuulli õõlmâs intreeʹss. Klassikkosuej nuäjain lij kuuitâǥ tåʹlǩ õõut 
vuâra 1960- lååǥǥast ǩiõlddum tuejjõõzz âânnmõš. Kõõččmõš 
leäi klaasslaž päärnaiǩiiʹrji liâvtõõzzâst. Ǩiiʹrji jåårǥlâttmõõžžid 
ǩiõʹčče hueʹnnen di tuejjõõzzi siiskõõzz še leʹjje motstõllum. 
Nuuʹbb 1980-lååǥǥast ouʹdde puättam ääʹššest ǩiõlddi jiâ mieʹrrääm. 
Tâʹl kõõččmõõžžâst leäi čeäppõsneǩ Gallen-Kallela kälkkõõzzi 
âânnmõõžžâst noorrâmkärldõõǥǥi hiârvtummšest.

Äʹrbbvuõđlaž õlmmõõzz vueiʹtte aainâs teoriast piâssâd vueʹssen 
klassikkosuej meâldlaž suejast tâʹl, jõs õlmmõõzz vueiʹtte ââʹnned 
raajjivuõiggâdvuõđlaž tuejjõssân. Tâʹl kõõččmõš lij še tõʹst, mõõnnalla 

čuõvtõõzzlaž ouddõõzz meäʹrtâʹlle da mäʹhtt tõn neeuʹrtummuš 
lij šõddâm. Jõs ouddmiârkkân sääʹm-määccaǩ jeeʹres maallid 
vuäitče ââʹnned raajjivuõiggâdvuõđlaž tuejjõssân, õõlǥči vueiʹtlvaž 
äʹrbbvuõđlaž vuâkkõõzzi vuâsttsaž âânnmõõžž šõddâm mâŋŋa 
arvvlâʹstted tõn, vuäitt-a ouddmiârkkân sääʹm-määccaǩ âânnmõš 
tõn miârktemsiiskõʹsse vaikkteei leʹbe tõn päʹrtteei naaʹlin neeuʹrted 
čuõvtõõzzlaž ouddõõzzid.

Lääʹjjsââʹj täʹrǩstõõllmen lij vääžnai kõõččâd, koʹst da mõõnnalla 
tuejjõʹsse ohjjõõvvi čuõvtõõzzlaž ouddõs vuäitt šõddâd neeuʹrtum, da 
mii lij tõt narood, ǩeän tõt ouddõs kuâskk. Neeuʹrtummuš õõlǥči kuuitâǥ 
leeʹd nuʹtt kuâsttjeei, što tõn vuâmmšem diõtt ij taarbâž čeäppõõzz leʹbe 
ǩeerjlažvuõđ äʹšštobddi, leša ǩii täättas vuäitt fiʹttjed kõõččmõõžžâst 
åårrai neeuʹrteei âânnmõõžž. Vuõiggâdvuõttvueʹǩǩ ij leäkku tõʹst, 
naaudše-a klassikkosuej tåʹlǩ meerlânji tobdstum miârkktuejjõõzz, avi 
vuäitt-a čuõvtõõzzlaž ouddõs leeʹd še tiõttum joouk leʹbe õutstõõzz 
kõõskâst tobddum čuõvtõõzzlaž leʹbe kulttuurlaž ärvv.

Håʹt âʹtte meeräʹrbbvuõđ õlmmõs leʹčči juʹn nuʹtt vuäʹmes, 
što tõõzz ohjjõõvvâm raajjivuõiggâdvuõtt leʹčči puuttâm, 
vueiʹtte meeräʹrbbvuõđ õlmmõõzz âânnmõõžž di tõõzz ohjjõõvvi 
mõõntõõllmõõžž arvvlâʹstted raajjivuõiggâdvuõttlääʹjj raamin 
veʹrǧǧneeʹǩǩ tååimast tâʹl, jõs sami vääžnai da õinn jieʹlli kulttuuʹre 
kuulli meeräʹrbbvuõđ õlmmõõzz âʹnne õlmmsânji nåkam naaʹlin,  
kååʹtt neeuʹrat še čuõvtõõzzlaž ouddõõzz.

TÄʹVVERMIÂRKK-
VUÕIGGÂDVUÕTT 
VUÄITT SUEJJEED 
ŠE ÄʹRBBVUÕĐLAŽ 
TOBDLDÕÕǤǤID

TÄʹVVERMIÂRKK-
VUÕIGGÂDVUÕTT 

O UDD JIEʹLLEMVUEʹǨǨHARJJTEEJA  
õhttuvuõiggâdvuõđ tuʹmmjed suejjuum miârk âânnmõõžžâst 
tiõttum täʹvvri leʹbe kääzzkõõzzi tobdldõkkân markknin. Miârk 
vaaldšeei vuäitt ǩieʹldded jeärrsid ââʹnnmen seämma leʹbe 

seämmanallšem miârk seämma leʹbe seämmanallšem täʹvvri tobdldõkkân markknin. 
Täʹvvermiârkkvuõiggâdvuõđ mieʹrren lij staanâd ǩeâšttõõttmõõžž da markkni 
tåimmʼmõõžž, di suõjjled jieʹllemvueʹǩǩharjjteeʹji tuejjeem markknâʹsttem- da oo
udasoouʹdeeminvestâsttmõõžžid. Täʹvvermiârkk čuäʹjat täʹvvri da kääzzkõõzzi 
alggveär, di jeärat jieʹllemvueʹǩǩharjjteei täʹvvrid da kääzzkõõzzid jeeʹres 
ǩeâšttõõttji vaʹstteei täʹvvrin. Täʹvvermiârkkvuõiggâdvuõtt kuâskk kuuitâǥ tåʹlǩ 
jieʹllemvueʹǩǩtoiʹmmjummuž, ij-ǥa tõt rääʹjet ouddmiârkkân privattoummi da 
sääʹnnfrijjvuõđ pirrsa kuulli miârki âânnmõõžž. Jeärtõs kaauplaž da privatt 
âânnmõõžž kõõskâst ij kuuitâǥ leäkku pâi õõutǩeârddsaž tõʹnt, ǥu ouddmiârkkân 
čeäppõõzzlaž toiʹmmjummuš vuäitt seämma-äiggsânji leeʹd ämmtallaš da kaauplaž, 
leša naaudaš še sääʹnnfrijjvuõđ suej.

Takai täʹvvermiârki lââʹssen âânnmõõžžâst liâ õutstõs- da täʹrǩstem-miârk. 
Tõʹst koʹst takai täʹvvermiârkk čuäʹjat tiõttum jieʹllemvueʹǩǩharjjteeja, čuäʹjat 
õutstõsmiârkk eʹpet põõrǥâsneeʹǩǩ kuullmõõžžâst tiõttum õutstõʹsse. Täʹrǩstem-
miârkk däs čuäʹjat, što ouddaz valmštummuš teâudd tiõttum kvaliteʹttkaiʹbbjõõzzid.

SÄÄʹM  
TÄʹRǨSTEM-MIÂRK

SÄÄʹM ǨIÕTT-TUÂJ 
õhttvuõđâst õnnum Sámi duodji 
-miârkk lij rekisterõsttum 
ouddmiârkkân Taarâst täʹrǩstem-
miârkkân. Miârk vuäǯǯa ââʹnned 
miârk vaaldšeei õutstõõzz 
priimmâm vuäzzla.

SÄÄʹM OUDDAZ  
čuäʹjteei Sámi made -miârkk 
lij še rekisterõsttum täʹrǩstem-
miârkkân. Miârk âânnmõõžž vaaldaš 
Sääʹmrääʹđđ da miârk vuäǯǯ ââʹnned 
tõn ââʹnnem määinaid tiuddeei 
oummu.

TÄʹVVERMIÂRKKÂN 
vuäitt tåimmad mii täättas 
tobdldõk, koon vuäitt čuäʹjted 
čiõlggsânji da tääʹrǩeld. Täujja 
täʹvvermiârk liâ sääʹn, ǩiõrj leʹbe 
tõi õhttâlm, leša še jiõnnmiârk leʹbe 
kolmmvuälladvuõđlaž hääm, mâʹt-a 
ouddaz paʹǩǩõs, euʹnnõhttâlm leʹbe 
liikkeei kovv vueiʹtte tåimmad 
täʹvvermiârkkân.

M Ä Ä Ŋ G  Ä ʹ R B B V U Õ Đ L A Ž  TO B D L D Õ Õ Ǥ Ǥ  TO I ʹ M M J E 

T Ä ʹ V V E R M I Â R K I  N A L L A  da määŋgai äʹrbbvuõđlaž õlmmõõzzi 
âânnmõõžžâst liâ õhtteemsââʹj täʹvvermiârki âânnmõõžž mieʹrid. 
Äʹrbbvuõđlaž õlmmõs vuäitt čuäʹjted alggveär leʹbe vuäʹmstemvuõđ, di miârk 
veäkka vueiʹtte jeärted jeeʹres aaʹššid kuõiʹmineez. Ouddmiârkkân puõcci 
peʹlljmiârk liâ jiõččnaž tobdldõõǥǥ, kooi veäkka puõccuid vueiʹtte meärkkad 
vuäʹmsteeja kuullâm diõtt. Seämmanalla äʹrbbvuõđlaž ǩiõtt-tuâjain tuejjeei 
vuäitt piijjâd jiijjâs tiõtt tuâjai õhttvuõʹtte raajjivuõđ čuäʹjtem diõtt.

Tiõʹttiǩ-a?

TÄʹVVERMIÂRKKVUÕIGGÂDVUÕTT ŠÂDD 

J UʹN-A REKISTERÂÂʹSTEEʹL LEʹBE TUEJJEEʹL MIÂRK PÕÕŠŠJEN  
jieʹllemvueʹǩǩharjjteei õnnu. Täʹvvermiârk vuäitt ooccâd rekisterâʹsttem diõtt tiõttum jânnam voudda  
kõõččmõõžžâst åårrai jânnam meerlaž veʹrǧǧneeʹǩǩest leʹbe ceâlai Euroopp unioon voudda Euroopp unioon 
industriavuõiggâdvuõđi pravleeʹnnʼjast. Rekisterõsttum täʹvvermiârkk lij viõǥǥâst lååi eeʹǩǩed ooccâmpeeiʹvest, 

leša rekisterâsttmõõžž vueiʹtte oođeed pâi lååi eeʹjj poʹdde vuârstes. Õhttuvuõiggâdvuõtt vuäitt šõddâd rekisterâʹsttemtää tâʹl, 
jõs miârkk lij tuejjuum põõššjen da õlmmsânji tobddum tiõttum täʹvvri leʹbe kääzzkõõzzi õhttvuõđâst jieʹllemvueʹǩǩharjjteei 
tobdldõkkân. Põõššjen tuejjummuž čuäʹjtem ij kuuitâǥ vieʹltǩâni leäkku hiâlpp da täʹvvermiârk rekisterâsttmõš lij tuejjeem 
tääʹzzest tääuʹjab nääʹll tobdldõõǥǥ suejjeem diõtt. 

TÄʹVVERMIÂRKKVUÕIGGÂDVUÕTT SUEJJAD 
tobdldõõǥǥ âânnmõõžž tåʹlǩ tõn rekisterâsttmõõžž käʹttem 
täʹvvri leʹbe kääzzkõõzzi õhttvuõđâst. Rekisterâsttmõõžž 
plaaneʹmmen âlgg smiõttâd, mââi täʹvvri leʹbe kääzzkõõzzi 
õhttvuõđâst miârk lij taarblaž suejjeed. Vaʹstteeinalla täʹvvermiârk 
neeuʹrtummuš arvvlâʹsttmen täʹrǩstâʹlle tõn, liâ-a õnnum täʹvver 
leʹbe kääzzkõõzz seämma leʹbe nokk seämmanallšeeʹm, da liâ-a 
õnnum täʹvvermiârk seämma leʹbe tõin mieʹrin seämmanallšeeʹm, 
što relevantt täävtõsjoouk kõskkvuõđâst lij seäkknemvaarr 
täʹvvri leʹbe kääzzkõõzzi alggveärast. Jõs täʹvvermiârk liâ nokk 
jeeʹresnallšeeʹm leʹbe täʹvver da kääzzkõõzz nokk kuʹǩǩen 
kuõiʹmineez, ij seäkknemvaarr da täʹvvermiârk neeuʹrtummuš 
vueiʹt tuõtt ääʹššest šõddâd.

OUDDÂL TÄʹVVERMIÂRK REKISTERÂʹSTTEMNALLA 
ooccmõõžž kaʹnnat täʹrǩstõõllâd jiijjâs toiʹmmjummuž veeidasvuõđ 
da plaanid. Täʹvvermiârk rekisterâsttmõõžžin liâ kool, ij-ǥa 
tåʹlǩ miârk rekisterâsttmõš jijstes puuʹt puåttjid leʹbe oouʹded 
põõrǥâstoiʹmmjummuž ouddnummuž. Täʹvvermiârk âlgg še tuõtt 
ääʹššest ââʹnned markknin, što rekisterâsttmõš põõžžči viõǥǥâst. Håʹt 
tobdldõõǥǥ rekisterõõstče täʹvvermiârkkân, tõn vuäitt mõõnted, jõs 
tõt ij leäkku viiđ eeʹjj seʹst õnnum markknin tõi täʹvvri da kääzzkõõzzi 
täʹvvermiârkkân, kooi väʹrdd tõt lij rekisterõsttum. Nuuʹbbeld jõs 
põrggmõššân lij oouʹdeed põõššjen šõddâm põõrǥâstoiʹmmjummuž da 
ââʹnned tiõttum tobdldõõǥǥ kuuʹǩǩabäiggsânji jieʹllemvueʹǩǩharjjteei 
miârkkân, vuäitt täʹvvermiârk rekisterâsttmõš leeʹd jeärmmai 
tuejjeed juʹn ouddâl jiõččveärlaž põõrǥâstoiʹmmjummuž alttõõzz. 
Nääiʹt jeäʹrben tâʹl, jõs lij vaarrân, što ǩii-ne nuʹbb älgg lååʹvtää 
jiijjâs jieʹllemvueʹǩǩtoiʹmmjummšest jeuǯǯad leʹbe ââʹnned seämma 
tobdldõõǥǥ. 

TÄʹVVERMIÂRKK OOCCMÕÕŽŽ PLAANEʹMMEN  
lij šiõǥǥ täʹrǩstõõllâd, âʹnne-a miârk elemeeʹnt seʹst mõõn-ne nåkam, 
kååʹtt kooll ceâlai sääʹmmõutstõʹsse, tiõttum vuuʹdi leʹbe måtam 
sooǥǥi õhttsaž äʹrbbvuõʹtte. Håʹt täʹvvermiârk ij tââʹđen taarbâž leeʹd 
kreevsõs tuâj puäđõs, lij šiõǥǥ, što ceâlai õutstõõzz âânnmõõžžâst 
åårrai sääʹn da symbool pâʹšše puki õutstõõzz vuäzzlai âânnmõõžžâst. 
Tåʹlǩ täʹvvermiârk rekisterâsttmõš ij kuuitâǥ veâl cõõgg ni ǩeän 
ââʹnnmen suejjuum miârk, peʹce kõõččmõš lij pâi tõʹst, mõõnnalla 
täʹvvermiârkkvuõiggâdvuõđ âʹnne da mõõnnalla suejjuum tobdldõõǥǥ 
pâʹrǧǧe vaaldšed. Täʹvvermiârkkvuõiggâdvuõtt lij täʹvvermiârk vaaldšeei 
õhttuvuõiggâdvuõtt, koon âlgg aktiivlânji ââʹnned suej tieuʹddem diõtt. 
Täʹvvermiârkkvuõiggâdvuõtt ij še rääʹjet jieʹllemvueʹǩǩtoiʹmmjummuž 
åålǥpeäʹlnn šõddi miârki âânnmõõžž.

T Ä ʹ V V E R M I Â R K K V U Õ I G G Â D V U Õ T T  

V U Ä I T T  R Ä Ä ʹ J T E D  Š E  Ä ʹ R B B V U Õ Đ  J U E ʹ T Ǩ Ǩ J I 

TO I ʹ M M J U M M U Ž  M A R K K N I N .  Taar heäʹrvvsueʹrj 
põõrǥâs ooccmõš täʹvvermiârkkân leäi primmum eeʹjj 2009. 
Täʹvvermiârkk leäi samai seämmanallšem äʹrbbvuõđlaž sääʹm 
peiʹvvsymboolin. Täʹvvermiârk vaaldšeei põõrǥi ǩieʹldded 
täʹvvermiârk neeuʹrteei symbool âânnmõõžž markknin še 
äʹrbbvuõđlaž ǩiõtt-tuâjjtuejjeeʹji tååimast. Mâʹŋŋlubust 
täʹvvermiârk jaukkee eeʹjj 2020, ǥu ǩiõʹčče, što peiʹvvsymbol 
õõʹni seʹst äärvaid, kook liâ veʹrddeemnalla ååskvaž 
äärvaivuiʹm, da miârk rekisterâsttmõš leäi leämmaž šiõǥǥ naaʹli 
vuâstta. Tän lââʹssen ǩiõʹčče, što sääʹm ǩiõtt-tuâjjtuejjeeʹjin lij 
vuâđđlääʹjj staanâm vuõiggâdvuõtt ââʹnned jiijjâz aunnsâʹttem 
kulttuurääʹrb.

Taar täʹvvermiârkk-
rekisterâsttmõš
Nr 251306.

Sääʹm peiʹvvsymbol.

Tiõʹttiǩ-a?

KO TÄʹVVERMIÂRK 
ÅʹCCE 

R EKISTERÂʹSTTEM DIÕTT,  âlgg 
smiõttâd, koon jânnamtiõđlaž vuuʹdest suej 
taarbše. Jõs toiʹmmjummuš lij tåʹlǩ tiõttum 
valdia vuuʹdest, ij rekisterâsttmõõžž vieʹltǩâni 

kaʹnnet ooccâd ceâlai Euroopp unioon veiddsõsvuõđâst. 
Nuuʹbbeld jõs põõrǥâstoiʹmmjummuž pâʹrǧǧe tuejjeed 
meeraikõskksiʹžžen da tåimma globaalʼlânji ouddmiârkkân 
interneeʹtt vääʹltummšin, vuäitt ceâlai Euroopp unioon 
kaʹtti rekisterâsttmõš leʹbe EU åålǥpeällsaž jânnmid kaʹtti 
meeraikõskksaž rekisterâsttmõš leeʹd jeärmmai tuejjeed  
samai vuõss-šiâtt.

ÂLGG VUÂMMŠED, ŠTO TÅʹLǨ  
täʹvvermiârk rekisterâsttmõš ij veâl puuʹt viõkkšõs 
vuõiggâdvuõđlaž suej tuejjeem tääʹzzest. Täʹvvermiârkk-
vuõiggâdvuõtt lij õhttuvuõiggâdvuõtt da nuʹtt miârk vaaldšeei 
âlgg jiõčč valvvâd markknid vueiʹtlvaž neeuʹrtummši tuõttâm 
diõtt da aktiivlânji tåimmad vuõiggâdvuõđâs suejjeem diõtt. 
Ko täʹvvermiârkkooccmõõžž plaanee, lij šiõǥǥ smiõttâd še tõn, 
mõõn tuõttääššlaž neeuʹrtummuž puõʹttiääiʹjest liâ da mäʹhtt 
vueʹjjest suej vuäitči tieuʹdded. Tän kõskkvuõđâst še jiijjâs 
sueʹrj õhttsažtuâjjorganisaatio da -õhttõõzz vueiʹtte vieʹǩǩted 
täʹvvermiârkksuej tuejjeem tääʹzz tieuʹddem diõtt da  
oudstummuž riâššâm diõtt.  

JEEʹRES AUNNSÂʹTTEM 
VUÕIGGÂDVUÕĐ DA 
LÄÄʹJJŠIÕTTUMMUŠ

JÂNNAMTIÕĐLAŽ 
ALGGVEÄRRMEÄRKKÕÕZZ 

S UEJJEE ÄʹRBBVUÕĐLAŽ OUDDSI NÕÕMTÕÕZZID 
puästtadâânnmõõžžâst da mutlmin. Seämma ääiʹj tõk čuäʹjte 
täʹvvermiârki nalla ouddaz alggveär. Suej vuäitt vuäǯǯad nåkam ouddaz 
nõõmtõs, koozz koʹlle tõn jânnamtiõđlaž alggviõrru kuulli kvaliteʹtt 

leʹbe jiõččvuõtt. Suej vuäitt ooccâd mäddtäällouddsid da porrmõšaunnsid di 
alkoholjuǥstõõǥǥid. Suejjuum nõõmtõõzz vuäitt ââʹnned ǩii täättas kõõččmõõžžâst 
åårrai vuuʹdest toiʹmmjeei da âânnmõõžž määinaid tiuddeei puuʹtʼteei. 
Ouddmiârkkân Lapin puikula da Lapin Poron liha -nõõmtõõzz liâ rekisterõsttum 
Euroopp unioon nõmmsuejjriâžldõʹǩǩe.

A L G G V E Ä R L A Ž  Ǩ I Õ T T- T U Â J J O U D D A Z  N Õ Õ M T Õ Õ Z Z I  S U E J J .  
Euroopp unioon komissio lij ouddam eʹtǩǩõõzz asetõõzzâst 
2022 / 0115 (COD), koin še ǩiõtt-tuâjjouddaz vuäǯǯče jânnamtiõđlaž 
alggveärrmeärkkõõzzi suej. Riâžldõk leʹčči palddlõs juʹn âânnmõõžžâst 
åårrai nõmmsuejjriâžldõõǥǥin. Suej oudldõssân leʹčči ouddaz jânnamtiõđlaž 
sâjjõs da tõt, što tõn kvaliteʹtt, slääʹvv leʹbe jeeʹres elemeʹntt kooll miârkkteei 
nalla kõõččmõõžžâst åårrai voudda, da što aainâs õhtt puuʹtʼtem-mäʹtt šâdd 
kõõččmõõžžâst åårrai vuuʹdest. Tâʹl ouddmiârkkân sääʹm ǩiõtt-tuâjaid kuulli 
nõõmtõõzz, mâʹt-a gákti – määccaǩ leʹbe duodji – ǩiõtt-tuâjj leʹbe sääʹm 
ǩiõtt-tuâjj, vuäitče vueiʹtlvânji vuäǯǯad suej, kååʹtt staanči täi nõõmtõõzzi 
âânnmõõžž tåʹlǩ nåkam ouddsin, kook liâ aainâs vueʹzzi tuejjuum 
sääʹmvuuʹdest. Nõõmtõs kuuitâǥ suejjad jânnamtiõđlaž alggveär, ij tõn, što 
ouddaz lij säʹmmlaž lij tuejjääm. Suej vuäǯǯjen lij še ouddaz nõõmtõs, ij 
jiõčč ooudâs. Komissio eʹtǩǩõs lij uvddum eeʹjj 2022 ääiʹj ceäʹlǩǩemnalla, 
ååʹn suej loopplaž häämast da oudldõõzzin ij leäkku veâl aainâsvuõtt.  

Tiõʹttiǩ-a?

MALLVUÕIGGÂDVUÕĐIN SUEJJEE  
OUDDAZ HÄÄMUMMUŽ LEʹBE ÅLGGVUEʹJJ

M ALLSUEJ VUÄǮǮMÕÕŽŽ 
oudldõssân lij tõt, što ouddaz 
häämummuš lij oođâs da 
jiijjâsnallšem. Ođđvuõtt miârkkšââvv 

tõn, što ouddaz ij vuäǯǯ õlmstâʹtted leʹbe kaaupšed ouddâl 
mallsuejjooccmõõžž kuâđđmõõžž. Jõs ooudas lij juʹn 
õlmstõttum, vuäitt suej kuuitâǥ ooccâd tiõttum oudldõõzzi 
vuâđald veâl 12 määnpââʹj seʹst maall õlmstâʹttmest. Maall 
jiijjâsnallšemvuõđ čåuʹdde tõʹst vuäǯǯam ceâlaivaikkteeʹlm 
veäkka. Mall âlgg jeärsmed oouʹdab maallin muđoi še ǥu 
uuʹcces detaalji vueʹzzeld. Maallâst åårrai häämummuž 
ođđvuõđ arvvlâʹstte nuʹtt sarnnum čuõvtum õõʹnni 
vueiʹnnemkuuʹlmest, lokku vääʹldeeʹl še ouddaz ââʹnnem-
meäʹr da ooudasjoouk.

Vääžnai lij še tõt, jeärasm-a mall še jeeʹresnalla ǥu 
pâi uuʹcces detaalji vueʹzzeld tõʹst, mii lij juʹn markknin 

tobddum. Mall âlgg še leeʹd luudskai jiõglvaž tuâj 
puäđõs, ij-ǥa ouddmiârkkân luâđ häämääm häämm vueiʹt 
rekisterâʹstted mallân. Rekisterõsttum mallvuõiggâdvuõtt 
lij viõǥǥâst 25 eeʹǩǩed. Mallvuõiggâdvuõđ ouddaz 
hämma vueiʹtte vuäǯǯad meerlânji tuejjeeʹl ooccmõõžž 
maall rekisterâsttmõõžžâst meerlaž veʹrǧǧnekka, leʹbe 
ceâlai Euroopp unioonâst ooʒʒeeʹl rekisterâsttmõõžž 
Euroopp unioon industriavuõiggâdvuõđi pravleeʹnnʼjast. 
Rekisterâʹsttem-mõõntõõllmõõžžâst liâ måtam jeärtõõzz 
meerlaž da EU-veʹrǧǧniiʹǩǩi kõõsk ouddmiârkkân tõʹst, 
tuʹtǩǩee-a maall ođđvuõđ da jiijjâsnallšemvuõđ veeʹrj 
peäʹlest juʹn ooccâm-määʹttest, avi âlgg-a nuʹbb vueʹsspieʹll 
ooccâd täi oudldõõzzi vueʹzzeld vännas maall mâʹŋŋlubust 
kååʹmtemnalla. 

V Ä J L D Õ Õ V I - A M A A L L S U E J J U M M U Š  O U D D Â L O U D D A Z 

Õ L M S T Â T T M Õ Õ Ž Ž ?  Rekisterââʹstʼteʹmes mall vuäǯǯ še suej nuʹtt 
sarnnum rekisterââʹstʼteʹmes õutstõsmallân koolm eeʹjj ääiʹj tõn 
õlmstâʹttmest ceâlai Euroopp unioonâst. Jõs âʹtte ooudas lij õlmstõttum 
markknid mallvuõiggâdvuõttsuej ooccâmtää, vuäitt valmšteei kuuitâǥ veâl 
koolm eeʹjj ääiʹj ouddaz õlmstâʹttmest viiʹttjed vuõiggâdvuõttses jeeʹres 
valmšteeʹji vuâstta ceâlai Euroopp unioonâst. Tät suejj oudd koolm eeʹjj 
ouddmääʹtǩ ouddmiârkkân ǩiõtt-tuâjjtuejjeeʹjid, kook jiâ ǩiõčč juõʹǩǩ maall 
rekisterâsttmõõžž koollviõkksaž tåimmamnääʹllen, leša kooi ooudâsviikkâm 
ođđ maallid vâjja kopiâʹstted jåʹttlânji markknid säʹttem mâŋŋa. Koolm 
eeʹjj ääiʹj markknid säʹttmest maall ij vuäǯǯ kopiâʹstted ouddaz valmšteei 
miâsttmõõžžtää, ǥu mâka ouddaz mall lij teâuddam mallsuejast oudldum 
jiijjâsnallšemvuõđ da ođđvuõđ kaiʹbbjõõzzid õlmstâttmõõžž poodd.

Tiõʹttiǩ-a?

PATEʹNTTVUÕIGGÂDVUÕĐIN 
SUEJJEE ǨEʹKSSJEMTOIʹMMJUMMUŽ 

P ATEʹNTTSUEJ VUÄITT VUÄǮǮAD TEEKNLAŽ ČÅUDDMÕʹŠŠE,  
kååʹtt teâudd patentâsttmõõžž oudldõõzzid, leʹbe tõt lij ođđ, ǩeʹkssjemnallšem da fabriikklânji 
ââʹnteei. Ǩeʹkssjemnallšemvuõđ kaiʹbbjõs ooudald miârkkteei jeärtõõzz juʹn tobddum teeknlaž 
čåuddmõõžžid. Pateʹnttooccmõõžžâst âlgg tääʹrǩeld meäʹrtõõllâd, mâʹst ǩeʹkssjõõzzâst lij 

kõõččmõš da mâid ǩeʹkssjõõzz vueʹzzid haaʹlee suej pirrsa ooccâd. Pateʹnttvuõiggâdvuõtt oudd vaaldšeeja 
õhttuvuõiggâdvuõđ ââʹnned ǩeʹkssjõõzz ämmatlânji, leʹbe valmšted, kaaupšed leʹbe ââʹnned ǩeʹkssjõõzz seʹst 
õõʹnni ouddsid. Pateʹntt lij viõǥǥâst tåʹlǩ tõin jânnmin, koin pateʹnttsuejj lij occum da takainalla jäänmõssân  
20 eeʹjj ääiʹj ooccâmpeeiʹvest.

ÄUKKJALLAŠVUÕTTMALL SUEJJAD 
ÕÕUTǨEÂRDDSAB ǨEʹKSSJÕÕZZID

Ä UKKJALLAŠVUÕTTMAALLIN, LEʹBE NUʹTT SARNNUM  
”uʹccpateeʹntin”, joʹrdde õõutǩeârddsab čåuddmõõžžid ko patentâʹsttemnallšem ǩeʹkssjõõzzin 
liâ. Äukkjallašvuõttmaalli ǩiõttʼtõõllâmääiʹj liâ vuäʹnkab ǥu pateʹnttooccmõõžžâst da 
veʹrǧǧneǩmääus liâ hääʹlbab ko pateʹnttmääus. Äukkjallašvuõttmaall suejjäiʹǧǧ lij še vuäʹnkab, 

jeänmõssân 10 eeʹjj. Äukkjallašvuõttmaallâst oudlde čiõlgg jeärtõõzz juʹn tobddum tekniʹǩǩe. Tän lââʹssen 
ǩeʹkssjõs âlgg leeʹd oođâs da fabriikklânji ââʹnteei. Äukkjallašvuõttmall oudd vaaldšeeja õhttuvuõiggâdvuõđ 
ââʹnned suej vuäǯǯam ǩeʹkssjõõzz ämmatlânji.

ÄʹRBBVUÕĐLAŽ 
TEÂTT JÄÄRNAǨ-
KÄÄITASVUÕTTÂN 

J ÄÄRNAǨ-KÄÄITASVUÕĐIN JOʹRDDE MÕÕN  
täättas teâđ, kååʹtt ij leäkku õlmmsânji tobddum leʹbe hieʹlǩeld 
vuäǯǯamnalla, da koin tõn diõtt lij jieʹllemvueʹǩǩharjjteeja tällõõzzlaž 
ärvv da koon tõt pârgg märddnallšem tååimaivuiʹm suejjeed. Lääʹjj 

jäärnaǩ-kääitasvuõđin mieʹldd ”jäärnaǩ-kääitasvuõđ neeuʹrteei ouddsin [joʹrdde] 
täʹvver leʹbe kääzzkõõzz, koon plaanmõõžžâst, jiõččvuõđin, toiʹmmjummšest, 
puuʹtʼtemproseeʹssest leʹbe markknâsttmõõžžâst vuäǯǯa miârkkteei ääuʹǩ 
vuõiggâdvuõđtää haʹŋǩǩuum, õnnum leʹbe õõlmtum jäärnaǩ-kääitasvuõđâst.” 
Jäärnaǩ-kääitasvuõttlääʹǩǩ šiõttad nuʹtt-aa ärvvsaž teâđ âânnmõõžž 
jieʹllemvueʹǩǩtoiʹmmjummšest, da lääʹjj suåppâmvuõđ arvvlâʹsttmen âlgg 
täʹrǩstõõllâd tõn, lij-a teâđ vaaldšeei jieʹllemvueʹǩǩharjjteei da lij-a teâđast 
tällõõzzlaž da jieʹllemvueʹǩǩjieʹllma õhttneei miârktõs.

VEÂRNAINALLA 
MARKKNIN ŠE 
TÂʹL, KO ÄUʹǨǨEE 
KULTTUURÄÄʹRB

L ÄÄʹǨǨ SUÅVTEʹMES MÕÕNTÕÕLLMÕÕŽŽÂST 
jieʹllemvueʹǩǩtoiʹmmjummšest ǩeâldd šiõǥǥ põõrǥâsvueʹjj 
vuâsttsaž leʹbe muđoi nuuʹbb jieʹllemvueʹǩǩharjjteei peäʹlnn 
suåvteʹmes mõõntõõllmõõžžid jieʹllemvueʹǩǩtoiʹmmjummšest. 

Näkam toiʹmmjummša kooll nuʹvddem jiijjâs leʹbe nuuʹbb 
jieʹllemvueʹǩǩtoiʹmmjummuž kuõskki tuõđâšvuõttvuâsttsaž leʹbe čorrujååʹđteei 
õlmmõõzzi âânnmõš, kook vaikkte vuõiʹǧǧest täʹvver kõõjjõʹsse 
leʹbe taʹrjjummša leʹbe skääđee nuuʹbb jieʹllemvueʹǩǩtoiʹmmjummuž. 
Jieʹllemvueʹǩǩtoiʹmmjummšest ij vuäǯǯ ââʹnned äšša kuulteʹmes teâđaid 
seʹst õõʹnni ij-ǥa čuäʹjtemnaaʹli leʹbe häämai peäʹlnn suåvteʹmes õlmmõõzz, 
kook vueiʹtte skääđeed nuuʹbb jieʹllemvueʹǩǩtoiʹmmjummuž. Suåvteʹmes 
mõõntõõllmõõžžâst jieʹllemvueʹǩǩtoiʹmmjummšest vuäitt raukkâd ceälkkmõõžž 
Kõõskõskauppkämmar jäärnaǩvueʹǩǩluʹvddkååʹddest leʹbe mõõntõõllmõõžž 
kuõskki ääʹššest vuäitt raukkâd čåuddmõõžž markkânvuõiggsest. Lääʹǩǩ 
suåvteʹmes mõõntõõllmõõžžâst jieʹllemvueʹǩǩtoiʹmmjummšest šiõttad šiõǥǥ 
põõrǥâsvueʹjj meâldlaž toiʹmmjummuž jieʹllemvueʹǩǩtoiʹmmjummšest. Nääiʹt 
äʹrbbvuõđlaž õhttvuõđâst lääʹjj täʹrǩstõõllmen âlgg smiõttâd, lij-a äʹrbbvuõđid 
âʹlnn õõʹnni toiʹmmjummšest kõõččmõš jieʹllemvueʹǩǩtoiʹmmjummšest da lij-a 
ǩeâšttõõtti toiʹmmjummšest kõõččmõš lääʹjjest meäʹrtõllum naaʹlin šiõǥǥ nääʹl 
vuâsttsaž leʹbe muđoi suåvteʹmes mõõntõõllmõõžžâst. 

ÄʹRBBVUÕĐI SUEJJUMMŠEST LIJ KÕÕČČMÕŠ 
ŠE ÕÕʹNNʼJI VUÕIGGÂDVUÕĐI SUEJAST

Õ ÕʹNNISUEJJLÄÄʹǨǨ IJ  KUUL  
IP-vuõiggâdvuõđid, leša tõn seʹst ââʹnnem 
šiõttummšest vuäitt leeʹd miârktõs še 
aunnsâʹttem kulttuurääʹrb suõjjlummšest. Lääʹǩǩ 

šiõttââll täʹvvri taʹrjjummuž, kaaupšummuž, vääʹltummuž da 
markknâsttmõõžž jieʹllemvueʹǩǩharjjteeʹjest õõʹnnʼjid. Täʹvvri 
markknâsttmõš ij vuäǯǯ leeʹd šiõǥǥ nääʹl vuâsttsaž ij-ǥa tõʹst 
vuäǯǯ ââʹnned õõʹnnʼji peäʹlnn suåvteʹmes mõõntõõllmõõžž. 
Markknâsttmõš vuäitt leeʹd šiõǥǥ nääʹl vuâsttsaž, jõs tõt lij 
čiõlggsânji risttreeidast õlmmsânji primmum õhttsažkååddlaž 
äärvaivuiʹm da jeäʹrben jõs tõt neeuʹrat ooumažäärv leʹbe ååskvaž 
leʹbe poliittlaž väimmjurddi. Vaʹstteeinalla mõõntõõllmõõžž âʹnne 
suåvteʹmmen, jõs tõt lij jieʹllemvueʹǩǩtoiʹmmjummšest õlmmsânji 
primmum ääʹššmeâldlaž mõõntõõllâmvueʹjj vuâsttsaž da tõt 
čiõlggsânji hueʹnad õõʹnni pâstlvažvuõđ tuejjeed vuâđđtõllum 
vuäʹsttemtuʹmmstõõǥǥ leʹbe ââʹnnemtäʹvvra õhttneei jeeʹres 
tuʹmmstõõǥǥ da jååʹđted tõõzz, što õõʹnni tuejjad tuʹmmstõõǥǥ, 
koon son ij leʹjje mõõntõõllâmtää tuejjeed. Jõs mõõntõõllmõš lij 
ohjjuum tiõttum õõʹnnijouʹǩǩe, mõõntõõllmõõžž suåvteʹmesvuõđ 
arvvlâʹstte tän õõʹnnijoouk vueiʹnnemkuuʹlmest..

Õõʹnnisuejjlääʹjj nuäjain markknâsttmõõžžâst leʹbe 
äʹššneǩ-kõskkvuõđâst ij vuäǯǯ uʹvdded tuõđâšvuõđvuâsttsaž 
leʹbe čorrujååʹđteei teâđaid, jõs teâđ jååʹđte tõõzz, što õõʹnni 
tuejjad vuäʹsttemtuʹmmstõõǥǥ leʹbe jeeʹres ââʹnnemtäʹvvra 
õhttneei tuʹmmstõõǥǥ, koon son ij leʹjje tõn teâđtää tuejjeed. 
Tuõđâšvuõđvuâsttsaž leʹbe čorrujååʹđteei teâđ vueiʹtte kuõskkâd 
jeäʹrben ââʹnnemtäʹvver alggveär, valmštemnääʹl da -ääiʹj, 
âânnmõõžž da ââʹnnem vaikktõõzzid di täʹvvra tuejjuum 
teeʹsti puäđõõzzid, di jieʹllemvueʹǩǩharjjteei leʹbe suu oudsteei 
identiteeʹtt, õhttvuõtt-teâđaid, jiõččvuõđid da sââʹj markknin di sij 
vuäǯǯam ciistid da vuâmmšõõzzid.

Markknâʹsttmen leʹbe äʹššneǩ-kõskkvuõđâst ij ni vuäǯǯ 
kueʹđđed uuʹdǩâni nåkam äʹššõhttvuõđ lokku vääʹldeeʹl tääʹrǩes 
teâđaid, koid õõʹnni taarbaš vuäʹsttemtuʹmmstõõǥǥ leʹbe 
jeeʹres ââʹnnemtäʹvvra õhttneei tuʹmmstõõǥǥ tuejjeem diõtt da 

kooi väillmõš jååʹđat tõõzz, što õõʹnni tuejjad tuʹmmstõõǥǥ, 
koon son ij leʹjje riʹttjeei teâđaivuiʹm tuejjeed. Arvvlâʹsttmen 
teâđai riʹjttjemvuõđ väʹldde lokku teâđai čiõlǥâs-, fiʹttjem- 
da vuõiggäiggsažvuõđid, õnnum saaǥǥtemneävva õhttneei 
rääʹjtõõzzid di jieʹllemvueʹǩǩharjjteei jeeʹres tååimaid tääʹrǩes 
teâđai uʹvddem diõtt õõʹnnʼjid.

Õõʹnnisuejjlääʹjj vueiʹnnemkuuʹlmest vueiʹtte arvvlâʹstted 
nåkam markknin šõddi mõõntõõllmõõžži lääʹjjmeâldlažvuõđ, 
koin âʹnne sääʹm kulttuurääʹrb lââʹzzted ouddaz leʹbe 
kääzzkõõzz haaʹleemvuõđ kuuitâǥ vuâđđtõllum čõnstõõǥǥtää 
säʹmmlažvuõʹtte, nuʹvddem naaʹlin, kååʹtt sätt leeʹd vaikkteʹmmen 
õõʹnnʼji vuäʹsttemtuʹmmstõʹǩǩe. Tâʹl õõlǥči täʹrǩstõõllâd tõn, 
lij-a ouddaz leʹbe kääzzkõõzz alggviõrru, valmštemnälla leʹbe 
jiõččvuõđid õhttuum, peäggtum leʹbe pannvuõiʹǧǧest peäggtum 
čõnstõk sääʹmkulttuuʹre nåkam, kååʹtt lij vaikkteʹmmen õõʹnni 
vuäʹsttemtuʹmmstõʹǩǩe. Jõs nääiʹt lij, leša ouddsest leʹbe 
kääzzkõõzzâst ij leäkku nåkam čõnstõk sääʹmkulttuuʹre, kååʹtt 
tõn markknâsttmõõžžâst leʹbe õõʹnnʼjid taʹrjjummšest kuuitâǥ 
vääʹltââvv, vuäitt kõõččmõõžžâst leeʹd õõʹnnisuejjlääʹjj vuâsttsaž 
mõõntõõllmõš. Iʹlmmtõõzz pannvuâkksaž markknâsttmõõžžâst 
vuäitt tuejjeed neʹttlomaakkin õõʹnniäʹššooumže. 

MÕÕNNALLA JIIJJÂS 
DA ÕUTSTÕÕZZ 
VUÕIGGÂDVUÕĐID 
VUEIʹTTE TUEJJEEM 
TÄÄʹZZEST PEÄLŠTED?

AUNNSÂʹTTEM 
JEÄLLMÕÕŽŽ 
SUEJJUMMUŠ 

O OUDALD TUEJJEEM TÄÄʹZZEST 
markkni valvvmõõžž da aktiivlaž 
toiʹmmjummuž vuõiggâdvuõttvaaldšeeʹjest. 
Veʹrǧǧneeʹǩǩ jiâ veeʹrj peäʹlest kässjõõđ 

vuõiggâdvuõttneeuʹrtummšid ij-ǥa tåʹlǩ IP-vuõiggâdvuõđ 
viõǥǥâst åårrmõš vuäǯǯ äigga tuejjeem tääʹzz vaikktõõzzid, 
jõs vuõiggâdvuõttvaaldšeei ij jiõčč aktiivlânji tååim 
vuõiggâdvuõđâs staanâm diõtt. Veʹrǧǧniiʹǩǩin vuäitt kuuitâǥ 
vuäǯǯad vuäʹpstõõzz IP-vuõiggâdvuõttaaʹššin. Ouddmiârkkân 
Pateʹntt- da rekisterhalltõõzz vuäʹpstemkääzzkõõzzin vuäitt 
kõõččâd täʹvvermiârkin, mallvuõiggâdvuõđin da pateeʹntin. 
Euroopp unioon täʹvvermiârkkriâžldõõǥǥâst vuäʹpstõõzz 
vuäitt kõõččâd Euroopp unioon industriavuõiggâdvuõđi 
pravleeʹnnʼjast, EUIPO:st. Raajjivuõiggâdvuõttaaʹššin 
ceälkkmõõžž vuäitt kõõččâd Raajjivuõiggâdvuõttsuåvtõõzz
âst. Suej ooccmõõžž vääras vuäitt še vuäǯǯad veäʹǩǩtieʹǧǧid, 
ouddmiârkkân Business Finlaand innovaatioseteeʹl vuäitt 
ââʹnned še IP-vuõiggâdvuõđi suejjummuž koolaid. 

JÕS LEÄK 

Ǩ IÕTT-TUÂJJTUEJJEEI,  LEUʹDDJEEI LEʹBE 
musikkneǩ, maainâsmainsteei leʹbe jeeʹres čeäppõsneǩ, da 
haaʹlääk suejjeed äʹrbbvuõđlaž tuejjummša vuâđđõõvvi tuâjad 
IP-vuõiggâdvuõđivuiʹm, vuäitak smiõttâd, muʹvddem jiõglvaž 

ouddsid tuu tuejjummšest šâʹdde da vueiʹtte-a täʹst ouʹdde puhttum suejjååʹbleǩ 
taʹrjjeed taarblaž vuõiggâdvuõđlaž kuånstid jiijjad ââʹnnma. Lij šiõǥǥ 
täʹrǩstõõllâd še jiijjad tuejjummuž da õutstõõzz äʹrbbvuõđ kõskksaž kõskkvuõđ 
di tõn, muʹvddem kollektiivlaž jiõččvuõđ še jiijjad jiõglvaž tuejjummša koʹlle. 
Ǩii vuäitt tuʹmmjed tuejjõõzzi da jeeʹres õlmmõõzzi âânnmõõžžâst da ǩii tõi 
âânnmõõžžâst äukkjââvv? Mõõn čiŋŋlõs da mõõnnallšem vuârrvaikktõs jiijjad 
kreevsõs tuâj da õhttsallaš äʹrbbvuõđ kõõskâst lij leämmaž? Lij vääžnai smiõttâd 
še vuõiggâdvuõđlaž suejjeem taarblažvuõtt di tõn, mõõnnallšem aaʹšši leʹbe 
tååimai vuâstta suej pâʹrǧǧe vuäǯǯad.

Õutstõõzzi vueiʹnnemkuuʹlmest suej vuäǯǯjen åårrai õlmmõõzz säʹtte 
leeʹd sami vuämmaz da juʹn määŋgin puõlvvõõǥǥin ooudårra serddjam. 
Tâʹl âlgg täʹrǩstõõllâd tõn, kuäʹss tuejjõõzz liâ rajjum da lij-a tõid ohjjõõvvi 
raajjivuõiggâdvuõtt õinn viõǥǥâst. Naba ǩeäzz raajjivuõiggâdvuõtt kooll 
da lij-a tõt serddjam ouddmiârkkân raajji ouddõsvuäǯǯjid? Nuuʹbbeld 
täʹvvermiârkkvuõiggâdvuõđ ââʹneeʹl vueiʹtte põrggâd suejjeed vääžnai 
miârkid, hieʹrvid, nõõmtõõzzid leʹbe symboolid lååʹvteʹmes kaauplaž äuʹǩǩen 
âânnmõõžžâst, håʹt-i tõk liâ vuämmaz. Lij šiõǥǥ smiõttâd tõn, mõõnnalla 
kollektiivlaž intreʹss da äʹrbbvuõđ juätkkjemvuõđ vueiʹtte staanâd, ko plaanee  
IP-vuõiggâdvuõđi âânnmõõžž, da mõõk liâ tõk vaar leʹbe vaʹǯǯtõõzz, koin  
täid vuõiggâdvuõđid ââʹneeʹl haaʹlee suõjjõõttâd.

LIJ ŠIÕǤǤ ŠE 
VUÂMMŠED, 

Š TO JÕNN VUEʹSS  
aunnsâʹttem kulttuurääʹrbest da 
äʹrbbvuõđlaž õlmmõõzzin älšmõõvvâm 
naroodâst haaʹlee tåimmad 

vuõiggmiõllsânji da äʹrbbvuõđlaž naaʹlid äärvast 
ââʹneeʹl. Tâʹl lij vääžnai, što älšmõõvvâm naroodâst 
liâ ââʹnnemnalla čiõlgg, eettlaž vuäʹppõõzz leʹbe 
vuõiggâdvuõttvaaldšeeʹji ceälkkmõõžž tõʹst, 
mõõnnalla aunnsâʹttem äʹrbbvuõđ lij suåvlaž äuʹǩǩeed. 
Juʹn tännalla vuäitt ouddǩiõʹtte cõggâd nåkam 
äʹrbbvuõđlaž õlmmõõzzi âânnmõõžž, kååʹtt neeuʹrat 
äʹrbbvuõđlaž naaʹlid da vuâkkõõzzid.

ÄʹRBBVUÕĐLAŽ ÕLMMÕÕZZI 
NEEUʹRTEEI ÂÂNNMÕÕŽŽ 

Õ HTTVUÕĐÂST LIJ  SIÂZZTÕLLUM VÄʹLDDED VUEʹŠŠEN  
vuâkksaž naaʹlin õhttvuõđ toiʹmmjummuž harjjteeja da seʹlvvted toiʹmmjummuž 
vuâđđjurddjid di mušttled õlmmõõzz miârktõõzzâst õutstõʹsse, põrggsid da jiijj 
tuejjeeʹjid. Âlgg täʹrǩstõõllâd še tõn, muʹvddem âânnmõš kooll õõut oummu sääʹn- da 

õlmmeemfrijjvuõđ sizz, da kuäʹss nuuʹbbeld toiʹmmjummuš mottai jieʹllemvueʹǩǩtoiʹmmjummšen, 
koʹst pâʹrǧǧe haʹŋǩǩeed tällõõzzlaž ääuʹǩ äʹrbbvuõđlaž kulttuur ââʹneeʹl. Måttmešt kulttuurõlmmõõzzi 
âânnmõõžžâst jiâ õõutǩeârddsânji leäkku fiʹttjam tõõzz õhttneei õhttsallaš äärvaid da vueʹjj vueiʹtte 
pueʹreed õhttsažfiʹttjõõzzâst da saǥstõõllmõõžživuiʹm.

VUEIʹTLVAŽ 
JEEʹRESMIÕLLSAŽVUÕĐ

Š ÕDDMEN VUEIʹTTE TÄʹRǨSTÕÕLLÂD VUEʹJJ 
vuõiggâdvuõđlaž teâđaid. Vuõiggâdvuõđlaž reeid čåuʹdde 
mââimõssân duõmmišttmest, leša duõmmišttâmǩiõttʼtõõllmõš 
lij täujja ääiʹj viikki da tõõzz koʹlle še koollriisk. Tõʹnt ouddâl 

kueʹddelm plaanummuž lij šiõǥǥ seʹlvvted ääʹšš vuõiggâdvuõđlaž pieʹlid 
tääʹrǩeld da ouddmiârkkân veʹrǧǧneǩceälkkmõõžži vuâđald.

JÕS ÕLMMÕÕZZ ÂÂNNMÕʹŠŠE 
ÕHTTNE RAAJJIVUÕIGGÂDVUÕĐLAŽ 

Ä ÄʹŠŠ DA KÕÕČČMÕŠ LIJ  RAAJJIVUÕIGGÂDVUÕĐLAŽ  
tuejjõõzzâst, vueiʹtte ääʹššest raukkâd ceälkkmõõžž raajjivuõiggâdvuõttsuåvtõõzzâst. 
Raajjivuõiggâdvuõttsuåvtõs vuäitt ceäʹlǩǩed ouddmiârkkân tõʹst, lij-a reeid objeʹktten  
åårrai õlmmõʹsse šõddâm leʹbe õinn viõǥǥâst åårrai raajjivuõiggâdvuõtt, ǩeäzz tõt  

kooll da lij-a raajjivuõiggâdvuõtt neeuʹrtum. Ceälkkmõõžž raukkmõš lij määustem jiâ-ǥa tõõzz kuul 
duõmmišttâm ǩiõttʼtõõllmõõžž nalla koollriisk. Ceälkkmõš ij leäkku vuõiggâdvuõđlânji čõõnni,  
leša vääžnai äʹšštobddiorgaanân suåvtõõzz uʹvddem ceälkkmõõžžâst lij miârktõs.

CEÄLKKMÕÕŽŽ 
VUEIʹTTE RAUKKÂD 

Š E OUDDÂL REEID DA OUDDǨIÕʹTTE 
ouddmiârkkân tiõttum äʹrbbvuõđlaž õlmmõõzz 
tuejjõsluând seʹlvvtem diõtt. Jõs äʹrbbvuõđlaž 
õlmmõs teâudd raajjivuõiggâdvuõđlaž 

tuejjõõzz jiõččvuõđid, vueiʹtte tõõzz ohjjõõvvi čuõvtõõzzlaž 
ouddõõzzid neeuʹrteei mõõntõõllmõõžž raukkâd 
loopptemnalla mättʼtõs- da kulttuurministeriast. Tän pääiʹǩ 
sami vääžnai da miârkteei čuõvtõõzzlaž ouddõõzzid seʹst 
õõʹnni kulttuurõlmmõõzz vueiʹtte vuäǯǯad vuõiggâdvuõđlaž 
suej huõlǩâni tõʹst, što tõi alggveärlaž raajjivuõiggâdvuõđlaž 
suejjäiʹǧǧ lij juʹn puuttâm.

JÕS KÕÕČČMÕŠ LIJ TÕʹST, 
ŠTO REKISTERÕSTTUM 
TÄʹVVERMIÂRKK

Â ÂNN SEʹST NÅKAM ELEMEEʹNT, KOʹST LIJ 
miârkteei jiõglvaž leʹbe õhttsallaš ärvv, vueiʹtte täʹrǩstõõllâd 
vueiʹtlvažvuõđid täʹvvermiârk jaauktummšest. Näkam  
ääʹššest leäi kõõččmõš Taarâst eeʹjj 2020 nuʹtt sarnnum 

Peiʹvvsymbol-ääʹššest, koʹst rekisterõsttum täʹvvermiârk jaaukte samai  
vaʹstteei määinai vuâđald. Tâʹl vuõssmõs määʹttest kaʹnnat seʹlvvted vueʹjj 
Pateʹntt- da rekisterhalltõõzzin vueiʹtlvaž täʹvvermiârk jaauktummuž  
ooccâm diõtt. Kueʹddelm täʹvvermiârk jaauktummšest vuäitt tuejjeed  
še markkânvuõiggsa, jõs ääʹšš õhttvuõđâst haaʹlee puʹhtted ouʹdde  
ouddmiârkkân skääđđkoʹrvveemkueʹddelm.

JÕS NEEUʹRTEEI 
TOIʹMMJUMMŠEST 

L IJ  KÕÕČČMÕŠ ČORRUJÅÅʹĐTEEI 
markknâsttmõõžžâst leʹbe jeeʹres õõʹnnisuej 
vueiʹtlvânji neeuʹrteei toiʹmmjummšest, vueiʹtte 
vueʹššen kueʹddlâʹstted ääʹššest õõʹnniäʹššooumže. 

Nääiʹt vuäitt leeʹd, jõs täʹvvri leʹbe kääzzkõõzzi markknâsttmõš 
šõddad vââǥǥlaž miõllkoov tõʹst, što tõin lij mii-ne tiõttum sääʹm 
kulttuurärbba õhttneei jiõččvuõtt leʹbe kvaliteʹtt, da jõs tät teâtt lij 
vaikkteʹmmen še õõʹnnʼji vuäʹsttemtuʹmmstõõǥǥid. Tâʹl kõõččmõš 
sätt leeʹd čorrujååʹđteei markknâsttmõõžžâst.

JÕS AUNNSÂʹTTEM 
KULTTUURÄÄʹRB 

Â ʹNNE KAAUPLÂNJI ÄUʹǨǨEN NÅKAM 
naaʹlin, koʹst vuäitt leeʹd kõõččmõš suåvteʹmes 
mõõntõõllmõõžžâst jieʹllemvueʹǩǩtoiʹmmjummšest, vueiʹtte 
toiʹmmjummšest tuejjeed kueʹddelm kõõskõskauppkämmar 

jäärnaǩvueʹǩǩluʹvddkådda. Tâʹl kueʹddelm tuejjeei âlgg leeʹd 
jieʹllemvueʹǩǩharjjteei, koon toiʹmmjummša suåvteʹmes mõõntõõllmõš lij 
ohjjõõvvâm. Ouddmiârkkân käittsen õnnum äʹrbbvuõđlaž teâđ lååʹvteʹmes 
âânnmõš jieʹllemvueʹǩǩtoiʹmmjummšest säättči leeʹd suåvteʹmes mõõntõõllmõš 
tâʹl, jõs täin käittsest õnnum teâđain lij leämmaž miârktõs äʹrbbvuõđlaž 
jieʹllemvueʹǩǩharjjteeʹji toiʹmmjummšest.

PUK 
OOUDPEÄʹLNN 
PEÄGGTUM 
TÅÅIM 

L IÂ JIÕČČVEÄRLAŽ 
duõmmišttâmǩiõttʼtõõllmõõžž 
oudldeei di veʹrǧǧniiʹǩǩi da 
äʹšštobddji ceälkkmõõžžid da 

tuʹmmstõõǥǥid vuâđđtõõvvi mõõntõõllmõõžž.

JÕS JIÂ NI MÂŊŊA VUÂKKSAŽ 

S AǤSTÕÕLLMÕÕŽŽI PÄÄIʹǨ PIÂZZ MIÕTTLÕS LOPP-PUÄĐÕʹSSE  
da jõs tääʹrǩes juriidlaž ouddarvvlâsttmõõžž vuâđald kuâsttai nuʹtt, što IP-vuõiggâdvuõtt 
leʹbe jeeʹres peäggtum lääʹjjšiõttummuž vuâđđeem vuõiggâdvuõđlaž suejj lij neeuʹrtum, 
vueiʹtte täʹrǩstõõllâd lääʹǩǩmäättlaž äʹšštobddjin kueʹddelm kuâđđmõõžž markkânvuõiggsa. 

Markkânvuõiǥâs ǩiõttʼtââll Lääʹddjânnmest aunnsâʹttem vuõiggâdvuõđi neeuʹrtummšid kuõskki kueʹdlmi 
lââʹssen še õõʹnnisuej di suåvteʹmes mõõntõõllmõõžž jieʹllemvueʹǩǩtoiʹmmjummšest kuõskki aaʹššid.

Eallin lea ovtta jearaldahkii vástideapmi.
 Jearaldat lea eana

  ja mun
 buoremus lági miel vástidan
  EANA.

Jieʹllem lij õõut kõõččmõʹšše vaʹsttummuš.
 Kõõččmõš lij jânnam

  da mon
 pueʹrmõs nääʹl mieʹldd vaʹsttääm
  JÂNNAM.





Aunnsâʹttem 
vuõiggâdvuõđid (IP, 

”intellectual property”) kuõskki 
lääʹjjšiõttummuž âʹnne määŋgmåkksaž 

vuõiggâdvuõttsueʹrǧǧen. Nuʹtt alggmeer ǥu še 
vasttõõzzâst åårrai veʹrǧǧneeʹǩǩ tåʹbdde tõn hueʹneld. 
Kuuitâǥ IP-vuõiggâdvuõđ liâ kõskksaž vueʹzzest, ko  

åʹcce čåuddmõõžžid alggmeerai vuõiggâdvuõđlaž 
vuârddmõõžži tieuʹddem diõtt.

Täid kõõččmõõžžid vaʹstteem diõtt čõõđte tâʹvv vuuʹd 
alggmeerai kulttuur kuõskki IP-vuõiggâdvuõđid ǩiõttʼtõõlli 

haʹŋǩǩõõzz eeʹjj 2022 ääiʹj, koon vuâđald tät  
škooultemaaunâs lij rajjum.

Škooultemaaunâs tuärjjad nuʹtt IP-äʹšštobddji ǥu še 
sääʹmčeäppõsniiʹǩǩi da äʹrbbvuõđlaž jieʹllemvuõʹjji harjjteeʹji 
nuõrr säʹmmlai škooultõõzz. Haʹŋǩǩõõzz väʹlddčõõđteeʹjen 
toiʹmmai Sääʹm škooultemkõõskõs (SAKK) da haʹŋǩǩõõzz 

čõõđte õhttsažtuâjast Sääʹmtiiʹǧǧin da haʹŋǩǩõõzzâst vaʹstteem 
ministeriain, mättʼtõs- da kulttuurministeriain.


